
ƆtshɔO'o nœYisu Kristu a ́
Marke sú

Tshatshu o'o
Asœke kœdœ Ɔtshɔ O'o nœ Yisu Kristu a ́ Marke

sú. Markedœ ́dœ ́ limaayi avwanœYisunene, tshe
dji lima Ɔtshɔ O'o dœ lɔkɔ a ́ Petro sœ lima kœyisœ
soro nœ Yisu Kristu pa ɔshɔ fœ azu a ́ endje dœ ́dœ́
Ayuda nene.
Ndjaba pa liya ala Buku adœke œne vwa ayi

kœshe azu Israyele a ́ endje dœ ́ azu nœ œne. Azu
Israyele gbe lima adœke Kristu a ́ Ndjaba pa lima
ndœ kœvwa she asœmœ, tshe she œne tshaabrœ
azu Roma. Kashe Yisu nana lima mbœrœ tœnœ
nene. Tshe she lima kolœ azu a ́ endje fatshalɔsu
endje a ́ katœ ekperœ mbœrœ kœdji o'o ama ye.
Ɓa la Bukunœ asœke, Marke sú œrœ neke a ́ Yisu
mbœrœ pa ɔshɔ, kœyisœrœ nœ ye, upu kuzu ye
œdœpekœshenœye lœakuzu. Yisu sheaayi koɓa,
œ gɔrɔ ekpe ɨshirɨ yéœmbœrœœrœa ́ ropa kumu
azu. Ataa Yisu kœdœ gbolo nœ Ndjaba gbaa, tshe
zaza lima tœ yembœrœ tœnœnene.
Mbetinœ kurutshelœtœye atake:
- Kœyisœ o'o ama Ndjaba nœ Yowane, ayi kœza
batisimu (1.1-8)

- Kœgbɔ batisimu nœ Yisu œdœ mara a ́ Satana
para awa tœ kœwu lɔsu ye (1.9-13)

- Yisu na kœsœ ɓa lœ ogo Galilayi (1.14–9.50)
- Yisu wuta lakpɨ Galilayi mbœrœ kœna ga lœ
Yerusaleme (10.1-52)

- Udu olo Yisu pa ɔshɔ: Kœwa ngbanga pa ye
œdœkuzu ye (11.1–15.47)

- Kœshe Yisu lœ akuzu (16.1-8)
- Yisumatœ ye fœ ayambarœ nœ ye (16.9-20)

KœyisœrœnœYowane ayi kœza batisimu
(Wu ɓa tœMat 3.1-12; Luk 3.1-18; Yow 1.19-28)

1Asœ kœdœƆtshɔO'o nœ Yisu Kristu, Gbolo nœ
Ndjaba. 2 Isaya, anga ayi kœgbara o'o su lima o'o
ama Ndjaba la mbeti nœ ye adœke:
«Ndjaba pa adœke:
“Mœvwa ayi akwa nœmœutshu zœ
mbœrœkœguma ala awa zœ.
3Uzu bale sœ kœmɨndœ upu ɓa lœ kpagagasho:
'E guma ala awa Gbozu,
'E yɔrɔ ala awa ye ndjii.”»
4 Œneke kɔ mbœrœ lima tœ endje dœ ɔlɔnœ á
Yowane sœ lima ɓa lœ kpagagasho. Tshe sœ lima
kœza batisimu fœ azu, œ sœ kœyisœ œrœ adœke:
«'E fatshalɔsu 'e dœ ́œ gbɔ batisimu yeka á Ndjaba
kœdjerœndœ ekperœ nœ 'e kɔ.» 5Azu tshelœ ogo
Yuda dœ tshalakpɨ Yerusaleme a ́ endje sœ lima
kœna ga ndœ ye, endje sœ lima kœpandœ ekperœ
nœ endje ngbɨɨ tœ ala azu kɔ yeka á Yowane œ za
batisimu fœ endje ɓa la ngu Yɔrdane.

6 Yowane verœ lima lœba á endje mbœrœ dœ
usu shamo yé uwu tshapa lœbanœ tœ nguku ye
kœdœ ɔkɔ agea. Kœzɨrœ ama ye kœdœ lima ayila
œdœ pe ojoro awaterœ. 7 Tshe sœ lima kœgbara
o'o fœ azu adœke: «Uzunœ a ́ tshe na manda mœ
asœ, tshe ropa mœ dœ gbɔgbɔ ye, mœ lili kœka ga
utshudœpekœzuuwuœradanœyenene. 8Mœza
batisimu fœ 'e dœamba ungu; kasheœshe, tshe za
bala batisimu nœ Ɔtshɔ Ɨshirɨ fœ 'e.»

Yisu gbɔ batisimu yeka á Satana na kœwu lɔsu ye
(Wu ɓa tœMat 3.13–4.11; Luk 3.21-22; 4.1-13)

9Dœ ɔlɔnœasœmœ,Yisu to ɓa lœogoGalilayi ɓa
lakpɨNazarete, a ́nayekaa ́Yowanezabatisimu fœ
she ɓa la ungu Yɔrdane. 10Kœwuta lima she kolœ
langu atake, tshe wu adœke tshalafo kɔrɔ ngbɨɨ yé
Ɨshirɨ nœ Ndjaba jerœ ga pa ye ɓata mbepa. 11 Yé
tshe dji tshama kœto ɓa lafo œ pa adœke: «Œɓœ
kœdœ Gbolo nœ mœ a ́ mœ yindœ zœ, yanga zœ
sœ tœmœwaa.»

12 Trale manda nœ, Ɨshirɨ nœ Ndjaba to Yisu
na tœnœ ga lœ kpagagasho. 13 Tshe lo lima lœ
kpagagasho olo zazu bisha a ́ Satana na ɓa zœ
kœwu lɔsu ye. Tshe sœ lima kpœtœ œsœnœ dœ
akatshagea tshelœ gusu yé a ́ aandjelu lœ lima
kœmbœrœakwa fœ she.

Yisu e ayambarœ vana
(Wu ɓa tœMat 4.12-17; Luk 3.21-22; 5.1-11)

14 Ɔlɔnœ á endje za Yowane ga lœ kánga, Yisu
kwatœye ga lœGalilayi yéœ tetœ kœmɨndœƆtshɔ
O'o ama Ndjaba. 15 Tshe mɨ lima ndœ nœ adœke:
«Ɔlɔnœ tɔ ye, yé Ogo gbozu nœ Ndjaba ndo ye.
Atamœ 'e fatshalɔsu 'e œ yindœ ƆtshɔO'o!»

16 Dœ anga ɔlɔ bale, Yisu sœ lima kœna tœ
mangu egerœ ungu adanga Galilayi, tshe wu ayi
kœpara ageatshalangu bisha, Shimu œdœ aya nœ
dœ Andere á endje sœ kœvwi gbanda nœ endje.
17 Yisu pa fœ endje adœke: «'E na manda mœ
dœ mœ fa 'e tœ aayi kœpara azu.» 18 Pe kpœtœ
œsœnœ, endje katœ gbanda nœ endje tɨ œ na
manda ye. 19 Yisu gitœ ye teasho ga utshunœ, œ
wu Jake endje dœ ayanœ dœ Yowane, agbolo nœ
Zebedayi. Endje sœ ga atɨ lœ agba a ́ sœ kœduœsœ

gbanda nœ endje. 20Yisu e endje, endje katœ aba
endje dœ Zebedayi dœ pe ayi akwa nœ endje tɨ lœ
agba, yé œ namanda ye.

Yisu gɔrɔ ekpe ɨshirɨ
(Wu ɓa tœMat 8.14-17; Luk 4.31-41)

21 Yisu dœ ayambarœ nœ ye na lima ga lœ
ongbo Kaparnawumu. Dœ lɔkɔ sabata, tshe li ga
lœ Sinagoga œ tetœ kœyisœ œrœ. 22 Azu a ́ endje
sœ lima kœdji she kɨtœ mara Kœyisœrœ nœ ye,
mbœrœ tshe sœsœ lima kœyisœœrœnœ ɓata aayi
kœyisœ awa akwa nene kashe ɓata uzu a ́ tshe sœ
dœ tshagbozu. 23 Trale anga uzu a ́ tshe sœ dœ
ekpe ɨshirɨ pa ye sœ ndje lima lœ Sinagoganœ,
a ́ tshe yi ama ye lœ rawa adœke: 24 «Yisu uzu
Nazarete, ɓœ yindœ kœmbœrœ gaɗe tœ 'a? Ɓœ
na mbœrœ kœwo 'a? Mœ wusœ zœ dœ ɔtshɔnœ,
œɓœkœdœœyerœuzu a ́Ndjaba vwa she.» 25Yisu
ra ekpe ɨshirɨ sœmœ adœke: «Sœ koko! Gitœ zœ
pa uzunœ asœke!» 26 Pe kpœtœ œsœnœ, ekpe
ɨshirɨnœ yaka uzunœ, œ ve ɔgbɔ rawa œ gitœ ye
pa ye. 27 Œ za lima awa fœ azu kɔkɔ yé endje
tetœkœyutœendjeadœke: «Asœkœdœgaɗe? Tshe
yisœ tafoœrœdœ tshagbozu! Tshe pa o'o fœ ekpe
ɨshirɨyéekpe ɨshirɨ sœkœmbœrœtœye lindœnœ.»
28Pemandanœasœmœ, ɨ'ɨrɨYisu za lima tshalakpɨ
ogo Galilayi djigi.

Yisu she anga azu ndjoro
(Wu ɓa tœMat 8.14-17; Luk 4.38-41)

29 Dœ lɔkɔnœ asœmœ, endje wuta lima lœ Sin-
agoganœ, œ gu ga sœnda nœ Shimu œdœ Andere
awa bale dœ Jake dœ pe Yowane. 30Kœwuta Yisu
atake, azu pa lima fœ she adœke ayimbeya Shimu

lo ga pa kelekpa dœkoɓa biwa. 31Yisu gitœ ye ndo
dœ she, œ za kane ye, œ tɨ she ga lafo, koɓa biwa
nœyekangbewo. Yéyashe sœmœtetœkœmbœrœ
akwa fœ endje.

32Dœ adɨla manda kœli ɔlɔ, azu na lima dœ ayi
koɓa kɔ dœ pe endje á endje lœ ndje lima dœ
ekpe ɨshirɨ pa endje fœ Yisu. 33 Azu tshalakpɨ
ogonœ ngbɔɓa tœ endje kɔ ɓa lœ manda andanœ
a ́ Yisu dœayambarœnœye sœ lima tœnœ. 34Yisu
she lima azu ndjoro a ́ endje sœ dœ mara koɓa
dœ koɓa, œ gɔrɔ ndje lima ekpe ɨshirɨ ndjoro
pa azu. Tshe ra ́ lima ekpe ɨshirɨ adœke endje ɨɨ
ama endje bale nene, endje pupu o'o teasho nene
kolœ mbœrœ á endje wu lima sœ ye dœ Yisu dœ
ɔtshɔnœ.

Yisu ɓa lakpɨ ogo Galilayi
(Wu ɓa tœMat 4.23; Luk 8.42-44)

35 Pe dœ amazɨ utshu nœ kœwuta ɔlɔ, Yisu katœ
Kaparnawumu tɨœ na kœsœ ga tœ osho a ́ sœ zɨtɨ
ɓa lœ kpagagasho. Ɓa zœ, tshe tetœ kœ'e tshalafo.
36Shimudœangaanganœnakœpara she. 37Kœgbɔ
she kpɔ atake, endje pa fœ she adœke: «Azukɔkɔ lœ
kœpara ɓœ.» 38Yisu gi o'o fœ endje adœke: «Ana ga
tœ anga angbɨ osho, ga lœ ongbo a ́ sœ mashenga
dœ œneke adœke mœ yi ndje sœ Ɔtshɔ O'o ɓa zœ
kane. Mbœrœ mœ na mbœrœ tœnœ.» 39 Yé tshe
ro lima djelœ ogo Galilayi djigi; œ yi lima sœœrœ
ɓa lœ Sinagoga nœ endje, œ gɔro ndje lima ekpe
ɨshirɨ pa azu.

Yisu she uzu koɓa boroma
(Wu ɓa tœMat 8.1-4; Luk 5.12-16)

40 Ɔlɔ bale, anga ayi boroma na ga ndœ Yisu,
œ gote ga utshu ye, œ kɨ fœ she adœke: «Œdœ
ɓœ kœyindœ kœshe mœ, ɓœ she mœ lœ koɓanœ
asœke.» 41 Yisu wu oyo ye, œ yi kane ye, œ goro
she a ́ pa fœ she adœke: «Mœ yindœ nœ adœke ɓœ
she!» 42Kolœ tœ farapu boroma yiwa yé tshe she.
43 Yisu gi she toro kœgu ga ndœ ye, œ pa fœ she
dœ ɔgbɔ adœke: 44 «Djimœdœ ɔtshɔnœ! Papandœ
œrœ a ́ mbœrœtœ endje fœ ɓœ fœ uzu bale nene,
kashe gu œ matœ zœ fœ nganga Ndjaba, œ to
tokóró tœ zœ lindœ œneke á Moyize pa lima ndœ
nœmbœrœkœma fœazukɔ adœke ɓœshe lœkoɓa
ye.» 45 Atamœ gbaa, uzu sœmœ gu œ mɨ tshelœ
o'onœngelengele djezœ tɔpanœkpuruadœkeazu
kɔkɔ wusœ nœ. Mbœrœ tœnœ ataa, Yisu kpa lili
lima kœwuta ngbɨɨ ga tœ ala azu ndœ akwa nene.
Ataa Yisu gi lima tœ ye kœsœ ga tœ osho a ́ azu
ngbangba tœnœ nene gbaa, azu lœ lima kœto tœ
osho dœ osho kœna ga ndœ ye.

2
Yisu she uzu á ada ye tshu
(Wu ɓa tœMat 9.1-8; Luk 5.17-26)

1 Manda anga olo, Yisu kwatœ ye ga lœ Ka-
parnawumu yé azu dji adœke tshe sœ ɓa sœnda.
2 Azu ngbɔtœ endje ndjoro ɓa sœnda tɔ ga lœ ta-
lamanda œrrr yaba yaba tɔ ɓa shu. Anga ɔngɔrɔ
osho sœsœpe nene yé á tshe ka yeka a ́ sœ kœyisœ
œrœ fœ endje. 3 Anga azu vana za uzu ada ye
tshu tshakudu ye œ na dœ she fœ Yisu. 4 Kolœ
mbœrœ kœngba azu, endje lili kœwuta dœ she ɓa
tshatshu Yisu nene. Endje ɔ, œ kɔrɔ ogoro ɓa pa
anda kpœtœosho a ́Yisu ká tœnœyeka á yi uzunœ

a ́ ada ye tshu asœmœ dœ kondja nœ ye kɔ tara
tœnœ ndjii ga tshatshu ye. 5 Yisu wu kœyindœrœ
nœ endje, œ pa fœ uzunœ a ́ ada ye tshu adœke:
«Gbolo nœmœ,mœdjerœndœekperœnœ zœye.»

6 Anga aayi kœyisœ awa akwanœ a ́ ndje lœ
ga atɨ tœ œsœnœ tetœ kœgbetshelœ endje adœke:
7 «Mbœrœ gaɗe a ́ uzunœ asœkeœ pa mara o'o ata
a? Asœke kœdœ kœgu œsœ́ Ndjaba nene a? Œɗe
dá li tœ kœdjerœndœ ekperœ a; œ dœ ́dœ ́ Ndjaba
kutɨ ye nene a?» 8 Yisu wu lima sœ gbetshelœ
nœ endje kpa, a ́ yu endje adœke: «Mbœrœ gaɗe
a ́ 'e gbe o'o tœ lɔsu 'e ataa a? 9 Kœpa fœ uzu
adœke: “Mœ djerœndœ ekperœ nœ zœ ye”, too
ndje kœpa adœke: “Aalafo, œ za kondja nœ zœ yé
œ na ana”, o'o neketa dá ga a? 10 Mœ pa o'onœ
asœke mbœrœ 'e kœwusœ nœ adœke kpœpa ɔshɔ
asœke kɔ, Gbolo nœ uzu dá sœ dœ gbɔgbɔmbœrœ
kœdjerœndœekperœ». Yé á tshe kœpa fœuzunœ á
ada ye tshu adœke: 11 «Mœ pa fœ ɓœ, a ́alafo œ za
kondjanœzœyéœgugandœzœ!» 12Gbɨkɨvwɨgbɨ,
ayi koɓanœ aalafo, œ za kondja nœ ye, œ wuta
ngarrrdœalaazukɔkɔa ́endje sœ lima tœœsœnœ.
Œ te egerœ o'o lœma azu kɔ yé uvuru endje kpa lœ
nœ. Endje donga Ndjaba, œ pa adœke: «A wuwu
ɓa lima anga neke bale nene!»

Yisu e Levi
(Wu ɓa tœMat 9.9-13; Luk 5.27-32)

13 Yisu fatœ ye kœgu jerœ ngbɔlɔɔ tœ mangu
Galilayi. Azu ndjoro na ga ndœ ye a ́ tshe ka a ́ sœ
kœyisœœrœ fœ endje. 14Kœsœkœdɨrœ ataa, Yisu
wu anga uzu bale, ɨ'ɨrɨ ye kœdœ Levi, gbolo nœ
Alefe a ́ tshe sœ ga atɨ ɓa tœ osho kœyɔ lapo. Yisu

vwi o'o fœ she adœke: «Namanda mœ.» Levi a ́afo
yé œ namanda ye.

15 Manda nœ, Yisu sœ kœzɨrœ ɓa sœnda nœ
Levi. Azu kœko ngendja lapo ndjoro, dœ pe aayi
kœmbœrœ ekperœ sœ lima kœzɨ œrœnœ dœ she
awabaleœdœpeayambarœnœye,mbœrœ ɨlɨazu
a ́ ndje sœ lima kœnamanda ye kœdœ kolœ mara
azunœ asœmœ. 16 Yé aayi kœyisœ awa akwa nœ
AfarisayiwuYisu kœzɨœrœawabale dœayi kœko
ngendja lapo dœ pe azu kœmbœrœ ekperœ, a ́ yu
ayambarœ nœ ye adœke: «Mbœrœ gaɗe a ́ tshe zɨ
œrœ kpœtœ œsœnœ bale dœ azu kœko ngendja
lapoœdœpeaayikœmbœrœekperœa?» 17Yisudji
ataa, œ gi o'o fœ endje adœke: «Azu neke a ́ tshelœ
akɔ endje sœ yerœ, endje mbœrœ ogo monganga
nene kolœ ayi koɓa dá gbe ndœ kœna kœwu she.
Mœ na kœ'e osho fœ azu a ́ endje sœ ndjii nene,
mœ nambœrœazu kœmbœrœ ekperœ.»

Azu yu Yisu tœ upu kœyotshelœma
(Wu ɓa tœMat 9.14-17; Luk 5.33-39)

18Dœ anga ɔlɔ bale, ayambarœ nœ Yowane ayi
kœza batisimu dœ pe endje nœ Afarisayi lœ lima
kœyotshelœma endje mbœrœ Ndjaba yeka azu na
kœyu Yisu adœke: «Mbœrœ gaɗe a ́ ayambarœ nœ
Yowane ayi kœza batisimu dœ endje nœAfarisayi
œ yotshelœma endjembœrœNdjaba yeka a ́ endje
nœ zœ vwara má tœ endje kœmbœrœ awa bale
a?» 19 Yisu gi fœ endje adœke: «Œdœ uzu kœto
yashe a ́ kœ'e anganœ ndœ angbonœ, endje yot-
shelœma endje ye a? Bale nene! Ɓata akɔ yashe sœ
kpœtœœsœnœdœendje, endje yotshelœma endje

nene. 20Kashe lɔkɔa ́ endje kœzaakɔyashenœugu-
rutœ anganœ, ɔlɔnœ a ́ endje yotshelœma dœmœ.

21 «Uzu zaza tafo lœba œ pi ga pa ongboro lœba
nene. Œdœ tshe kœmbœrœ ataa, tafo ndœma
lœbanœœsuru tshelœongboronœ, yé ogoronœœ
kpa gerœ kœropa ongboro ogoronœmá utshunœ.
22 Awa bale, uzu susu tafo ipi va va va ga lœ
ongboro anga nene. Ete nene œ kœsœ adœke
ipinœ yuuyu, tshelœ anga œ kpa kiri kiri; a ́ kœde,
ipinœ œ tu kpa ga lœ ɔshɔ. Ipi dœ anga kɔkɔœ ro
ye, a wusœ nœ adœke tafo ipi li dœ tafo anga.»

Yisu kœdœayengɔ lɔkɔ sabata
(Wu ɓa tœMat 12.1-8; Luk 6.1-5)

23Dœanga lɔkɔ sabata bale, Yisu dœ ayambarœ
nœ ye ro tɔ lœ kɨndɨ ble. Ayambarœ nœ ye yopa
kœsɔ ogboro kumu ble na tœnœ ɨndɨrɨ ala awa.
24 Yé Afarisayi yu she adœke: «Wu œneke kane,
mbœrœ gaɗe á ayambarœ nœ zœœmbœrœœrœ
neke á lili adœke azu mbœrœ dœ olo sabata nene
a?» 25 Yisu gi o'o fœ endje adœke: «'E dɨdɨ damba
la mbeti dœ a ́dá œrœ a ́ Davidi mbœrœ lima, dœ
ɔlɔnœ á ogo li tœyedœazunœye a ́ endje gugudœ
kœzɨrœnene a? 26Tshe li ɓa lœ anda nœNdjaba, á
zɨ rœgo á endje ko fœNdjaba dœ lɔkɔ nœAbiatare
a ́ li kolœnœ adœke egerœ nganga Ndjaba kœzɨ, á
Davidi zɨ yeka á kpa tondje udunœ fœazunœye.»
27 Yisu kpa pa fœ endje adœke: «Ndjaba mbœrœ
lɔkɔ sabata mbœrœ uzu, tshe mbœmbœrœ uzu
mbœrœ lɔkɔ sabata nene. 28 'E wu áda ́nœ a ́ sœ
adœke Gbolo nœ uzu kœdœayengɔ lɔkɔ sabata.»

3
Yisu she uzu á kane ye tshu
(Wu ɓa tœMat 12.9-14; Luk 6.6-11)

1 Ɔlɔ bale, Yisu kpa li ga lœ Sinagoga, œ gbɔ
anga uzu a ́ kane ye tshu. 2 Azu a ́ ndje lœ lima
tœ œsœnœ, mesho lima lœ ala endje kœwu too
Yisu œ she uzunœ asœmœ dœ lɔkɔ sabata, yeka
a ́ œne kœgbɔ awa kœtɔ meza pa ye. 3 Yé Yisu pa
fœ uzunœ a ́ kane ye tshu adœke: «Aalafo, œ na œ
ka kpœgurunœ.» 4 Tshe yu azunœ adœke: «Lɔkɔ
sabata yindœ nœ adœke azu mbœrœ ɔtshɔrœ
too ekperœ? Lɔkɔ sabata yindœ kœshe uzu too
kœkatœ ye adœke tshe tshu?» Endje ngbɔ kɔkɔ œ
lœ ko ko ko. 5 Yisu shokɔ endje vwirrr, tshelœ
ye voro tœ endje kɔ kɔ kɔ. Tshe sœ lima dœ adja
oyo tœ lɔsu ye tœ kœwu ɔgbɔ lɔsu nœ endje, yé œ
pa fœ ayi koɓanœ adœke: «Yɔrɔ tshelœ kane zœ!»
Tsheyɔrɔ tshelœnœyé tœfarapu, kaneyegumatœ
ye ngbewo. 6 Afarisayi wuta kɔ lœ anda ngbɔtœ,
œ ngbɔtœ endje pe kpœtœmœ dœ azu nœ Erode
kœvwarandœo'o tœkœpara awandœkœwo she dœ
Yisu.

Azu ndjoro na ga ndœYisu
(Wu ɓa tœMat 4.25; 12.15-16; Luk 6.17-19)

7Yisu dœ ayambarœ nœ ye áalafo œ gitœ endje
kœna ga tœ mangu Galilayi. Azu ndjoro lœ ogo
Galilayi na manda ye. Anga endje to lœ ogo Yuda,
8 dœ Yerusaleme, ɓa lœ ogo Idume, œdœ ogonœ
a ́ sœ ɓa atshi Yɔrdane, dœ ogonœ á sœmashenga
dœ tshalakpɨ Tire dœ Sidona. Azu na lima ndjoro
ga ndœ Yisu mbœrœ endje dji lima o'o tœ upu
œneke kɔ a ́ tshe sœ limakœmbœrœtœnœ. 9YéYisu

pa fœ ayambarœnœye adœke endje gumasœ aya
agba bale ndœ ana mbœrœ adœke azu kœpoporo
œne nene. 10 Gbambanœ nene, tshe she lima
azu tɔpanœ kpuru yeka a ́ endjeneke á endje lœpe
dœkoɓa sœkœgbugburutshelœtœendje adœkeœne
goro she yeka a ́ kœshe. 11Œdœ ndje endjeneke á
ndje sœlimadœekpe ɨshirɨ, endjekœwu she, endje
sœ lima kœyo ga tœ koda ye dœkœve rawa adœke:
«Œɓœ kœdœ Gbolo nœ Ndjaba.» 12 Yisu rá endje
adœke endje papandœ nœ fœ uzu bale nene.

Yisu ke aayi avwa nœ ye ndjokpa dœ bisha
(Wu ɓa tœMat 10.1-4; Luk 6.12-16)

13 Manda nœ Yisu ɔ ga pa kaga, œ e azu neke
a ́ tshe yindœ endje kœna ga ndœ ye. 14 Tshe ke
endje ndjokpa dœ bisha yé œ fa endje tœ «ayi
avwa» nœ ye. Tshe ke endje kœsœ awa bale dœ
she, tœ kœvwa endje ndœ kœyisœ œrœ, 15 œdœ
ndje pe kœza gbɔgbɔ kœgɔrɔ dœ ekpe ɨshirɨ pa azu
fœ endje. 16 Ɨ'ɨrɨ aayi avwanœ ndjokpa dœ bisha
kœdœ: Shimu (a ́ Yisu za anga ɨ'ɨrɨ ye ga panœ
adœke Petro), 17 Jake œdœ ayanœ dœ Yowane
(endje bisha kœdœ agbolo nœ Zebedayi, Yisu
tá ɨ'ɨrɨ endje adœke Boaneregese, a ́dánœ adœke,
agbolo nœ kœsɔ yavuru), 18 dœ Andere, Filipo,
Bartelemi, Matie, Toma, Jake tshenœ Alefe, Tade,
Shimu uzu Kanana, 19 dœ Yudasi Isikariote, œshe
dá ka lima Yisu.

YisuœdœBelezebula
(Wu ɓa tœMat 12.22-32; Luk 11.14-23; 12.10)

20 Yisu gu ga sœnda yé azu ndjoro kpa ngbɔtœ
endje dji she. Mbœrœtœnœataa, tshe gbɔgbɔ awa
kœzɨrœ teasho œdœ ndje ayambarœ nœ ye nene.

21Aayanœ dji ataa œ ngbɔtœ endje, œ na manda
ye ndœ kœto shembœrœendje gbe adœke: «Kumu
ye djingili ye.»

22 Aayi kœyisœ awa akwa a ́ endje to ɓa lœ
Yerusaleme pa fœ endje adœke: «Belezebula gbozu
nœ ekpe ɨshirɨ sœ pa ye. Œshe dá za gbɔgbɔ fœ
she tœ kœgɔrɔ dœ ekpe ɨshirɨ pa azu asœmœ.»
23 Yisu e endje, œ pa fœ endje lœ gbaguru adœke:
«Kotoo á Satana œ gɔrɔ undu ye dœ tœ ye a?
24Œkœsœadœke azu lœogobale kœndjɔtshelœtœ
endje, ogonœœ kpa dœ ogo nene. 25Œdœ azu lœ
mazungukœsœdœo'o lœoporo tœendje,mazun-
gunœ œ sœpe nene. 26 Œ kœsœ adœke Satana
sœ kœnga koshe dœ azu nœ ye too œ kœsœ ndje
adœke azu nœ ye kurutshelœtœ endje, gbɔgbɔ ye
œ ka, yé œndœyeœ dɨ nene.

27«Uzu a ́ tshe kœyindœkœli kœzɨ angbaœrœnœ
ayi gbɔgbɔ, œ li adœke tshe i she vwagbagba ga
tœnœ dœ uwu yeka a ́ kœko œrœ nœ ye. 28 Mœ
pa fœ 'e dœ adjapu adœke Ndjaba œ djerœndœ
ekperœ nœ azu kɔkɔ dœ pe o'o ama endje a ́ ndje
pa. 29 Kashe uzu neke a ́ tshe kœpa ekpe o'o goro
œsœ́ Ɔtshɔ Ɨshirɨ, Ndjaba œ djerœndœ ekperœ nœ
ye teasho nene mbœrœ tshe mbœrœ ekperœ.»
30 Yisu mɨ lima ndœ nœ fœ endje ataa, mbœrœ
endje pa lima adœke: «Ekpe ɨshirɨ sœ pa ye.»

Ayi Yisu dœ aaya nœ
(Wu ɓa tœMat 12.46-50; Luk 8.19-21)

31Dœanga ɔlɔbale, ayiYisudœpeaayanœna,œ
sœpe ɓa shu œ vwa uzu kœ'e she fœ endje. 32Azu
ndjoro á ndje lœ atɨ kœdji she pa fœ she adœke:
«Oro osho kane! Ayi zœ dœ aaya zœ sœ kœpara ɓœ

ɓa shu.» 33Yisu gi fœ endje adœke: «Œɗe kœdœayi
mœa? Œɗe kœdœayamœa?» 34Tshe shokɔ endje
a ́ ndje lœ ga atɨ kœdji she karrr, œ pa fœ endje
adœke: «'Ewu ayi mœœdœ aayamœ; endje dá lœ
atɨ asœke. 35 Uzu neke a ́ tshe mbœrœ œneke kɔ á
Ndjaba yindœ nœ, uzunœ kœdœ aya mœ, yingɔ
mœœdœndje pe ayi mœ.»

4
Ndœma toro nœ ayi kœlu ngwarœ
(Wu ɓa tœMat 13.1-9; Luk 8.4-8)

1 Yisu kpa kwatœ ye ndœ kœyisœ œrœ ɓa tœ
mangu Galilayi. Azu ndjoro ngbɔtœ endje tœ
kœdji she. Mbœrœ tœnœ ataa, tshe na œ ɔ ga
lœ agba a ́ sœ ga atɨ yeka azu ka yaba yaba ga
tœ ɔshɔ tœ makaga ungunœ a ́ lœ tœ kœdji she.
2Tshe yi lima sœœrœ ndjoro fœ endje lœ ndœma
toro. Lœ kœyisœrœ nœ ye, tshe pa adœke: 3 «E
dji mœ dœ ɔshɔnœ! Anga uzu bale na lima ndœ
kœlu ngwarœ ga lœ kɨndɨ nœ ye. 4 Ɓata a ́ tshe
sœ kœlu ngwarœ natœnœ, anga indjinœ yo ga
ɨndɨrɨ ama awa, ayanu wu œ de. 5 Anga indjinœ
yo ga lœ oporo badja. Œ ko gbaa, kashe œ to-
toro kœgerœ tœnœ mbœrœ adœke ɔshɔ mimi tœ
oshonœ nene. 6 Ɓata ɔlɔ tɔ vwege vwege, œ ɔrɔ
mbœrœ awa adœke eshenœ li ɔshɔ gugu nene.
7Anga indjinœ yo ga lœ ishi. Ishinœ gerœœ ropa
ɔtshɔ ngwarœnœ yé awa adœke œ le gugu nene.
8 Anganœ yo ga lœ ɔtshɔ ɔshɔ. Œ ko, œ gerœ dœ
ɔtshɔnœ. Œ zu tshelœtœ endje, œ le zazu bale dœ
ndjokpa (30), anganœ le zazu votɔ (60), anganœ

kama bale (100).» 9 Yisu pa fœ endje adœke: «Uzu
a ́ tshe kœsœdœ utu kœdji dœ o'o, kaka tshe dji.»

Mbœrœ gaɗe á Yisu œ yisœœrœ lœ ndœma toro
a?

(Wu ɓa tœMat 13.10-17; Luk 8.9-10)
10 Ɔlɔnœ á Yisu gi lima tœ ye tœ azu á sœ kutɨ

ye, endje a ́ ndje sœ lima kœna manda ye dœ pe
ayambarœnœye ndjokpa dœbisha gitœ endje ga
ɨndɨrɨ ye tœkœyu she tœa ́dá ndœma toronœa ́ tshe
pa má asœmœ. 11 Yé tshe gi o'o fœ endje adœke:
«Mbœrœe'e, Ndjaba yisœa ́dá o'oOgo gbozunœye
a ́ zatœ endje yiwa tœnœ fœ 'e yé, kashe anga azu
a ́ ndje lœ ɓa shu, endje dji o'o kɔ kolœ ɓata ndœma
toro gbambanœ,
12 mbœrœ adœke endje li kœtondœ œrœ dœ

ɔtshɔnœ kashe endje wu nene,
yé endje li kœdji o'o dœ ɔtshɔnœ kashe endje za

tshelœ katanœ kporo nene,
ete nene endje fa má tshalɔsu endje
yé Ndjaba œ yindœ kœdjerœndœ ekperœ nœ

endje.»
Yisu pandœ ádá ndœma toro nœ ayi kœlu ng-

warœ
(Wu ɓa tœMat 13.18-23; Luk 8.11-15)

13 Manda nœ, tshe kpa kœyu endje adœke: «E
djidji tshelœ kata ndœma toronœ asœke nene a?
Atamœ 'e wu ma ́ sœ áda ́ anga udunœ koto o?
14Ayi kœlu ngwarœnœasœmœkœdœayi kœyisœ
O'o ama Ndjaba fœ azu. 15Anga azu lœ ɓata ama
awa. O'o ama Ndjaba na ga ndœ endje ɓata indji
ngwarœ a ́ yo ga tœ ala awa. Endje kœdji O'o ama
Ndjaba, Satananaœkakara tœ lɔsu endje. 16Anga

azu lœ ndje ɓata indji ngwarœ œneke á yo ga lœ
djeere badja. Ɔlɔ á endje kœdji O'o ama Ndjaba,
endje yindœ nœ katsha dœ yanga, 17kashe œndœ
kœyindœrœ nœ endje œ dɨ nene mbœrœ eshe
endje lili ɔshɔ nene. Endje lili kœla bangambœrœ
O'o amaNdjaba neneœdœo'o kœna ga ndœ endje
yeka á endje ka ngbɨrɨ lœ kœyindœrœ nœ endje
nene. 18Angaazu lœ ɓata indji ngwarœœnekea ́yo
ga lœ ishi. Endje dji O'o ama Ndjaba dœ ɔtshɔnœ,
19 kashe oyo tshapashɔnœ asœke, yanga kœgbɔrœ
a ́ sœ kœfara azu, dœpe tshelœ a ́ká gbetshelœ kɔkɔ
a ́ zuzu tœ lɔsu endje. Tœnœ kɔ dá ndɨ tshelœ
O'o ama Ndjaba. Mbœrœ tœnœ ataa, awa adœke
endje mbœrœ ɔtshɔrœ gugu nene. 20 Anganœ yo
ga lœ ɔtshɔ ɔshɔ. Ɔtshɔ ɔshɔnœ kœdœ azu neke á
ndje dji O'o ama Ndjaba a ́ gbɔndœ nœ ga tœ lɔsu
endje, a ́matœ endje dœ ɔtshɔ akwa manda kœdji
o'onœ. Endje kœdœ ngwarœ neke a ́ gerœ berea
berea, œ le zazu bale dœ ndjokpa (30), anganœ
zazu votɔ (60), yé anganœ ndje kama bale (100).»

O'o tœ upu nœmiinda
(Wu ɓa tœ Luk 8.16-18)

21Yisu pa fœ endje adœke: «Uzu kœta owo ga tœ
miinda, tshe za ga tshakudu lɔsú too ɓa tshakudu
kelekpa a? Endje zamiinda ɓa pa gbarœ kœzami-
inda ga panœ,œ sœsœatamœnene a? 22Kolœnœ
ataa, o'o a ́ zatœ endje yiwa tœnœ, œmatœ endje
ngbɨɨ dœ eshenœ kɔkɔ. 23 Uzu a ́ tshe kœsœ dœ
utu nœ kœdji dœ o'o, kaka tshe dji!» 24 Yisu kpa
mɨndœ nœ fœ endje adœke: «'E gbe dœ o'onœ á
'e dji asœke. Kolœ awa bale ɓata a ́ 'e sœ kœzatœ
'e fœ azu, awa bale Ndjaba œ to ɔtshɔrœ fœ 'e

tɔpanœ kpɔlirɔ. 25 Gbambanœ nene, œshe a ́ tshe
kœsœdœœrœndjoro, endje za anganœga pa nœ;
tsheneke a ́ tshe kœgugu dœ œrœ nene, endje ko
œneke teasho á sœpe tshakane ye.»

O'ombœrœngwarœ á gerœ kutɨ ye
26 Yisu kpa pa adœke: «Ogo gbozu nœ Ndjaba

sœ ɓata uzu lu ngwarœ ga lœ ɔshɔ. 27 Uzu á
tshe lu ngwarœ lo olo dœ butshɔ œ na ana dœ
ɔlɔ. Ɔlɔ kœwuta ngwarœ dœ pe kœgerœ tœnœ, ayi
kœlu ngwarœnœ wuwusœ nœ bale nene. 28 Ɔshɔ
mbœrœ kotoo á ngwarœ œ gere a? Utshunœ kɔ,
ungbu ngwarœnœ œ wuta yekane a ́ manda nœ
elenœ œ u. Tœ votɔnœ a ́ kakonœ œ vuru lœ
kumunœyekaa ́ tetœkœgerœtœnœ. 29Ɔlɔ a ́ elenœ
kœgbɔ yeka a ́ azu œ na kœwa tœnœ, kœvere too
kœkɔ tœnœmbœrœolonœ li ye.»

O'ombœrœelemutarde
(Wu ɓa tœMat 13.31-32; Luk 13.18-19)

30 Yisu kpa yu osho adœke: «Ogo gbozu nœ
Ndjaba sœ koto o? Ndœma toro gaɗe dá li dœ
tœnœ adœke a kœdji a? 31 Ogo gbozu nœ Ndjaba
sœ ɓata ele mutarde. Œ kœdœ kœlu tœnœ, elenœ
sœ teasho ga tshakudu leyɔ kɔ pa ɔshɔ. 32Manda
kœlu tœnœ œ kœko, œ zutshelœtœ ye. Œ gerœ
tœ ɨngɨrɨnœkœropa kako dɔngɔ para kɔkɔ lœ kɨndɨ.
Ganeanœ œ gboro tœ ɔtshɔnœ kœli adœke ayanu
mbœrœkoma endje ga tshakudunœ.»

33Yisu yisœ œrœ fœ azu lœ ndœma toro ndjoro
ɓata œnekembœrœ adœke endje kœdji a ́dá o'onœ
a ́ œne sœ tœ kœpa fœ endje. 34 Tshe sœ lima
kpalakpala kœpa o'o ko dœ ndœma toro kashe

endje kœsœ kolœnœ dœ ayambarœ nœ ye yeka á
tshe gbara ala o'onœ ngbɨɨ fœ endje.

Yisu ra ́ yugu
(Wu ɓa tœMat 8.23-27; Luk 8.22-25)

35Kolœ dœ ɔlɔnœ asœmœ, dœ ɔgbɔ kɨdala, Yisu
pa fœ ayambarœ nœ ye adœke œne zu ga atshi
egerœ ungu adanga. 36Ataa endje ka lima tœ azu
tɨ, œ za Yisu dœ agba neke a ́ tshe sœ lima lœnœyé
anga angbɨ agba lœ lima ɨndɨrɨ nœ. 37Ɓata a ́ endje
sœ lima kœzu ungu, ndavuru yugu za gu tœnœ
kpɨkpɨkpɨ. Loko na, yakpa ungu tu yéœ ɔ dœ agba
tshé tshé tshé, agba yindœ kœnduru tœnœ. 38Yisu
sœɓa tœbuduagba,œzakumuyegapa tɨkumu,œ
lo ye. Ayambarœnœ ye jo sheœ pa fœ she adœke:
«Ayi kœyisœrœ, á tshu ke a! Ɓœ gbe kotoo dœœrœ
a ́mbœrœdœ kumu azœ asœke a?»

39Yisu jo lœolo,œgbagbarayugu,œpa fœungu
adœke: «Tuturu nene! Sœ koko!» Tshelœ yugu wa
ngbewo yé osho yi tá. 40Yisu yu ayambarœ nœ ye
adœke: «Mbœrœ gaɗe awa sœ tœ 'e ata a? 'E gugu
dœ kœyindœrœnene a?»

41 Uvuru endje i lima gara yeka endje sœ lima
kœvwi o'o ugurutœ endje adœke: «Tsheneke kœdœ
ɗe yeka á ungu dœ pe yugu kɔœdji she atake a?»

5
Yisu she uzu á ekpe ɨshirɨ sœ pa ye
(Wu ɓa tœMat 8.28-34; Luk 8.26-39)

1 Yisu dœ ayambarœ nœ ye zu ga tshi Galilayi
ɓa tœ ogo nœ Ageresaye. 2Kœjerœ kolœ ga atɨ lœ
agba atake, anga yakoshe a ́ tshe sœ dœ ekpe ɨshirɨ
pa ye to ɓa pa udu akuzu, œ na para tshatshu ye.

3 Tshe sœ lima kœsœ sheko ɓa pa udu akuzu yé
uzu bale pa ashɔ á tshe li tœ kœi she ga tœnœgugu
nene. Œdœndje dœdjingiri gbaa, œmbœrœœrœ
bale tœyenene. 4Mbœrœkpalakpala endje i lima
ada ye dœuwu aza, œ i kane ye dœdjingiri, kashe
tshe sœ kœsɔtshelœ nœ kɔ. Ayi gbɔgbɔ á tshe li
tœ kœza she para adœke tshe kœmɔ too gugu bale
nene. 5Butshɔdœ ɔlɔkɔ, tshe sœlimakœsœwaaɓa
pa udu akuzuœdœpe ɓa pa kaga kœta rawaœdœ
kœgbi kotœ ye dœ badja.

6 Ɓata a ́ tshe wu Yisu lœ ɨngɨrɨnœ, tshe kpa dœ
ɔrɔ œ gote ga utshu ye. 7 Œ ve rawa dœ ɔgbɔ
adœke: «Yisu Gbolo nœ Ndjaba ɓa lafo, ɓœ yindœ
kœmbœrœ gaɗe tœ mœ a? Mœ kɨ fœ ɓœ dœ ɨ'ɨrɨ
Ndjaba adœke ɓœga ́ga ́ga kumumœnene!» 8Tshe
kɨ lima ataa mbœrœ Yisu pa lima fœ she adœke:
«Ekpe ɨshirɨ, wuta lœ uzunœ asœke!»

9 Yé Yisu yu she adœke: «Ɨ'ɨrɨ zœ kœdœ ɗe?»
Tshe gi fœ she adœke: «Ɨ'ɨrɨ mœ kœdœ Kœngba,
gbambanœ nene 'a sœ azu ndjoro.» 10Tshe kɨ dœ
ɔgbɔ, œ pa fœ Yisu adœke tshe vwavwaœne ga lœ
angbɨ ogo nene.

11 Egerœ ukpulu akɔso lœ lima kœzɨrœ tœ ada
kaga. 12 Atamœ ekpe ɨshirɨnœ kɨ fœ Yisu adœke:
«Vwa 'a dœ ́ 'a na œ li ga lœ akɔso.» 13 Yisu za awa
fœ endje yé endje wuta lœ uzunœ, œ kpa œ li ga
lœ ukpulu akɔso. Endje lœ lima kutu bisha (2.000)
a ́ to ɓa pa kaga yeka a ́ tara uru uru gu ga la ngu, á
nduru kɔkɔ.

14 Aayi kœgbɔndœ akɔsonœ kpagu lima dœ ɔrɔ
ndœ kœpandœ œsœ œrœ a ́ mbœrœtœ endje fœ
azu lœ kɨndɨ wuta tœnœ kpaa ga lakpɨ, yé azu
ndjorona limandœkœwuœrœnœa ́wutaasœmœ.

15 Endje na ndoo dœ Yisu á wu yakoshenœ a ́ tshe
sœ lima dœ aekpe ɨshirɨ ndjoro pa ye asœmœ.
Tshe sœ kpakparakpa dœ budu ye ga atɨ, œ verœ
lœba ga tœ ye a ́ sœ ko ko ko. Awa za azu kɔ.
16 Azu á ndje wu lima œrœ a ́ mbœrœ fœ uzunœ
a ́ ekpe ɨshirɨnœ sœ lima pa ye œdœpe tœ upu nœ
akɔsonœ asœmœ, mɨndœ œsœnœ fœ anga endje.
17 Endje kɨ ga tœ Yisu adœke tshe gitœ ye lœ ogo
nœœne ye.

18 Kœgu Yisu ndœ kœɔ ga lœ agba, uzu ekpe
ɨshirɨ sœmœkɨ ga tœ ye adœkeœdœ tshe kœyindœ
nœ œne gu dœ she awa bale. 19 Kashe Yisu
yiyindœ nœ nene a ́ pa fœ she adœke: «Gu ga
ndœ ayo zœ, œ pandœ œneke a ́ Gbozu Ndjaba
wu oyo zœ a ́ mbœrœ fœ ɓœ.» 20 Yakoshenœ gu
lima œ tetœ kœmɨndœ œneke kɔ á Yisu mbœrœ
fœ she tara tœnœ ngbɔlɔɔ lœ ogo á ɨ'ɨrɨnœ kœdœ
TshalakpɨNdjokpa. Œ fa o'o gooona tœnœlœama
azu kɔ yi kumu anda yi budu nœ.

Yisu shé yawuru nœ Jaeruse dœ pe yashe koɓa
indji

(Wu ɓa tœMat 9.18-26; Luk 8.40-56)
21 Yisu kpa zu ungu dœ agba. Kœwuta she ɓa

atshinœ ataa, azu ngbɔtœ endje ndjoro dji she
ɓa tœ makaga ungunœ. 22 Anga gbozu tshapa
Sinagoga á ɨ'ɨrɨ ye kœdœ Jaeruse na, œ wu Yisu, œ
gotegautshuye, 23a ́kɨga tœyeadœke: «Yawurunœ
mœndodœkuzu. Wuoyomœdœ ́œtokanezœga
pa ye, tshe she œ sœ dœ soro.» 24Yisu yindœ nœ,
œgu tœawabale dœ she. Azu ndjoro temanda ye
œ sœ kœgoro she na tœnœ.

25 Anga yashe bale dœ koɓa indji sœ ndje lima
ugurutœ azunœ. Tshe lo lima dœ koɓa indjinœ
ungu ndjokpa dœ bisha, 26 tshe wu oyo kœkɔrɔ tœ
awa azu kœshe she yé œ ndɨ ngendja nœ ye kɔkɔ
gbambanœ. Koɓanœ kpa oma dœ ɔgbɔnœ, ga pa
nœ dœmœ tshelœ akɔ ye kakara nene. 27 Tshe dji
ndœ œsœ Yisu, œ na ga lœ oporo tœ azu. Œ gba
dœ ɔgɔ ye œrrr a ́ goro lœba nœ ye. 28Mbœrœ tshe
gbe lima adœke: «Œdœmœ kœgoro kolœ lœba nœ
ye, koɓa nœmœœka.» 29Petœœsœnœkoɓa indji
nœ ye voro kpa yé tshe wusœ nœ adœkeœne she
ye.

30 Trale Yisu wu lima adœke anga gbɔgbɔ wuta
lœ œne. Á fatœ ye karrr a ́ yu osho adœke: «Œɗe
dá turutœ lœbamœa?» 31Ayambarœ nœ ye gi o'o
fœ she adœke: «Ɓœ wuwu azu ndjoro a ́ ndje sœ
kœro dara ɓœ asœke nene yeka a ́ yu 'a adœkeœɗe
dá turutœ lœba nœ zœ a?» 32Ataa gbaa, Yisu para
osho djitœ ye tshakpata kœwu uzu a ́ tshe mbœrœ
œrœ asœmœ.

33 Yashe koɓanœ de gbara gbara gbara dœ awa
mbœrœ a ́ tshe wusœ œrœ a ́ mbœrœtœ endje fœ
she. Tshe na œ te ga utshu Yisu œ pandœ adja
o'o kɔ fœ she. 34 Yisu pa fœ she adœke: «Gbolo nœ
mœ,kœyindœrœnœzœshe ɓœye; gudœ ɔtshɔnœ.
Koɓa nœ zœ ka ye.»

35 Damba o'o sœpe lœma Yisu, azu to ɓa sœnda
nœ gbozu Jaeruse, œ pa fœ she adœke: «Gbolo
yawuru nœ zœ tshu ye. Ádá kœndanga ayi
kœyisœrœ kœdœ gaɗe?» 36Kashe Yisu gbegbe dœ
o'onœ asœmœnene, œ pa fœ Jaeruse adœke: «Awa
zaza ɓœ nene, sœ kolœ dœ kœyindœrœ.» 37 Tshe
pakata udu azu kɔ kœna dœ she, œ za awa kolœ

fœ Petro, dœ Jake œdœ pe ayanœ dœ Yowane.
38 Kœwuta endje ɓa sœnda nœ Jaeruse, Yisu wu
ɨgbɨ, œ dji tshama azu ndjoro kœkɨ dœ rawa dœ
ɔgbɔnœ. 39Tshe li ga sœndanœ,œ yu endje adœke:
«Ádá ɨkɨ dœ rawa nœ 'e kœdœ gaɗe? Gbolonœ
tshutshu nene, tshe sœ tœ olo.»

40 Endje tetœ kœmɔ she. Tshe gɔrɔ endje kɔ ga
ushu, œ sœpe kolœ dœ aba gbolo, dœ ayinœœdœ
pe dœ ayambarœ nœ ye votɔ. Endje li ɓa tœ osho
a ́ oko gbolonœ sœ tœnœ. 41 Tshe to kane ye ga pa
gbolonœ, œ e she adœke: «Talita kumi!» (Ádánœ
adœke: «Yawuru,mœpa fœ ɓœ adœke ɓœ a ́alafo!»)
42 Trale gbolo a ́afo œ tetœ ana (gbolo nœ ungu
ndjokpa dœ bisha). Azu wu atamœ,œ te o'o gooo
lœ ama endje natœnœ djezœ. 43 Kashe Yisu kɔ
endje dœ ɔgbɔ adœke endje papandœ nœ fœ uzu
bale nene. Tshe pa fœ endje adœke endje para
kœzɨrœ fœ she.

6
Yisu ɓa lœNazarete
(Wu ɓa tœMat 13.53-58; Luk 4.16-30)

1 Yisu katœ oshonœ asœmœ tɨ œ gu ga lakpɨ á
tshe gerœ lœnœ yé ayambarœ nœ ye na manda
ye. 2 Dœ lɔkɔ sabata, tshe tetœ kœyisœ œrœ ɓa
lœ Sinagoga. Œ za awa fœ azu ndjoro a ́ ndje
sœ kœdji she, yé endje yu osho adœke: «Asœke
kpa to kpœta a? Tshe kpa gbɔ kœwusœrœ œneke
ɓa ndœ ɗe? Tshe gbɔ awa afá neke ɓata ma a?
3Œ dœ ́dœ ́ she kœdœ ayi kœgumamaɓaya nene a,
gbolo nœ Mareya, aya Jake, dœ Joze, dœ Shimu
œdœndje Yuda nene a? Ayingɔnœ lœlœkpœndœ

azœ kpœke nene a?» Mbœrœ tœnœ ataa, endje
vwara lima tœ endje tœ kœsœ dœ kœyindœrœ ga
ndœye. 4Yeka á Yisu gi o'o fœ endje adœke: «Endje
lɨsœ́ ayi kœgbara o'o tœ osho kɔ. Kolœ ɓa sœndanœ
ye, ugurutœ ayanœ dœ ayingɔnœ, lœ mara ye dá
endje lɨlɨsœ́ ye nene.» 5 Yisu lili lima kœmbœrœ
afá lœ Nazarete nene. Kolœ gbadjagara anga azu
a ́ ndje sœ dœ koɓa dá tshe to kane ye ga pa endje
a ́ endje she kɔ lœ koɓa nœ endje. 6Yé ɔgbɔ lɔsu nœ
endje za lima awa fœ Yisu waa.

Yisu vwa ayambarœ nœ ye ndjokpa dœ bisha
(Wu ɓa tœMat 9.35; 10.1-15; Luk 9.1-6)
Manda nœ, Yisu na kœyisœrœ djelœ ogo kɔ á

lœ dje ɨndɨrɨ tœ endje. 7 Tshe e ayambarœ nœ ye
ndjokpa dœ bisha, œ tetœ kœvwa endje bisha dœ
bisha, œ za gbɔgbɔ kœropa ekpe ɨshirɨ fœ endje.
8Œ za o'o fœ endje adœke: «'E zaza œrœ potœ 'e
lœ ananœ nene, 'e za kolœ tshɔngbɔlɔ bale. Œdœ
rœgo, œdœ ngbade too ngendja, 'e zaza œrœ bale
ga lœ uwu tœ 'e nene. 9 'E verœœrada nœ 'e ga tœ
ada 'e kashe 'e koko lœba bisha nene.»

10 Tshe kpa pa fœ endje adœke: «Œ kœsœ
adœke 'e wuta ɓa lakpɨ ogo bale, 'e lo kolœ lœ
anda a ́ ndje yisœ nœ fœ 'e œrrr ga tœ ɔlɔ a ́ 'e
katœ tshakpœtœmœ tɨ. 11 Á œ kœsœ ndje adœke
anga azu tshalakpɨ bale kœvwaratœendje tœ kœza
osho kœsœ fœ 'e too tœ kœdji o'o ama 'e; 'e
katœ tshalakpɨnœ tɨ. Tœ kœma fœ endje adœke
endje mbœrœ ekperœ, 'e gɔrɔ trusha tshada 'e tɨ
kpœtœmœ.»

12Ayambarœnœyenakœyisœrœfœazuadœke:
«'E fatshalɔsu 'e.» 13 Endje gɔrɔ lima ekpe ɨshirɨ



MARKE 6:14 xxiii MARKE 6:21

ndjoro pa azu, yéœ tá kada ga tœaayi koɓandjoro
a ́ she endje.

Kuzu Yowane ayi kœza batisimu
(Wu ɓa tœMat 14.1-12; Luk 9.7-9)

14 Dœ lɔndɔnœ asœmœ, gbozugo Erode dji o'o
dœ ɨ'ɨrɨ Yisu mbœrœ ɨ'ɨrɨ ye za osho kɔ. Endje gbe
lima tœ ye adœke: «Yowane ayi kœza batisimu dá
wuta lœ akuzu, a ́dánœ á tshe sœ dœ gbɔgbɔ tœ
kœfa œrœ dœmœ.» 15 Anga endje adœke: «Eliya
dœmœ.» Yé ɨlɨ udu endje pa œnœ endje adœke:
«Tshe kœdœ ayi kœgbara o'o ama Ndjaba ɓata ong-
boro anga endje a ́ ndje gbara lima utshunœ.»
16Erode dji o'onœ ataaœ pa ngbewo adœke: «Adja
Yowane ayi kœza batisimu a ́mœwa lima ɨgɨ ye dá
wuta lœ akuzu asœmœ.»

17 Erode vwa lima aturugu nœ ye adœke endje
za she œ i she dœ djingiri, yé œ vwi she ga lœ
ka ́nga mbœrœ upu nœ Erodiade, awo ayanœ dœ
Filipo a ́ tshe to lima she. 18 Gbambanœ nene,
Yowane pa lima fœ Erode adœke: «Œ lili dœ ɓœ
adœke ɓœ ka ga tœ awo aya zœ nene.» 19Mbœrœ
o'onœ asœke, Erodiade za lima ókó Yowane ga
lœ ye, œ yi lima ndœ kœwo she kashe awa gugu
damba lima tœ ye nene. 20 Gbambanœ nene,
Erode sœ lima kœlɨsœ Yowane mbœrœ tshe wu
lima sœnœ adœke tshe kœdœ uzu á tshe sœ nd-
jii œdœ yerœ, yé tshe sœ lima kœgbɔndœ ye.
Dœ lɔndɔ á Erode kœsœ lima kœdji Yowane, tshe
wuwu lima sœ œrœ kœmbœrœ tœnœ nene. Ataa
atamœ ndje gbaa, tshe sœ lima dœ ogo kœdji she.

21 Andaa anga olo bale, awa kɔrɔ fœ Erodiade
dœ lɔkɔ angbo kœzu Erode. Erode e angbo kœgbe
dœ olo kœzu she. Tshe e agbozu kumu akwa nœ

ye dœ pe endje nœ tshapa aturugu œdœ ndje pe
agbozu tshapa ogo Galilayi a ́ kœkurutshelœ yanga
nœ ye dœ endje. 22 Yawuru nœ Erodiade li ɓa
sœnda,œ vitœ ye yé œ ga tœ Erode dœ azu a ́ tshe
e endje ndœ angbonœ tɔpanœ kpuru. Á gbozugo
Erode pa fœ yawuru sœmœ adœke: «Yɔndœ œrœ
kɔ a ́ ɓœyindœnœ, dœmœza fœ ɓœ.» 23Erodewa
ɨgɨ ye dœ ɔshɔ adœke: «Œrœ neke kɔ a ́ ɓœ e osho
ndœ nœ, mœ ko fœ ɓœ. Œdœ ɓœ kœgbe ndje dœ
tshakala ogo a ́mœ sœ pa nœ,mœwa fœ ɓœ.»

24 Yawuru wuta œ yu ayinœ adœke: «Œrœ gaɗe
dá mœ kœ'e osho ndœ nœ a?» Ayinœ gi fœ she
adœke: «E osho ndœ kumu Yowane, ayi kœza
batisimu.» 25 Yawuru gbɔgbɔtœ ye wuta tœnœ ga
tshatshu gbozugo Erode, œ pa fœ she adœke: «Mœ
yindœ nœ adœke ɓœ za kumu Yowane, ayi kœza
batisimu ga lœ kalango ngɔngɔ asœke fœ mœ.»
26 Œ za lima oyo tœ lɔsu Erode tœ kœdji ata. Yé
awa kœfa o'o gugu lima nene mbœrœ á tshe wa
lima ɨgɨ ye utshu azu kɔ á tshe e lima endje ndœ
angbo nœ ye. 27 Pe kpœtœmœ, tshe vwa anga
turugu adœke tshe na œ gu dœ kumu Yowane fœ
œne. Turugunœna ɓa lœ ka ́nga, œwa ɨgɨ Yowane,
28œ za kumu ye ga lœ kalango, œ gu dœ tœnœ fœ
yawurunœ a ́ tshe za fœ ayinœ. 29Ayambarœ nœ
Yowane dji o'onœ atamœ, œ na œ za oko ye a ́ shi
ɓa lœ udu.

Yisu to rœgo fœ azu kutumindu (5.000)
(Wu ɓa tœ Mat 14.13-21; Luk 9.10-17; Yow 6.1-

14)
30 Aayi avwanœ fatœ endje gu ga ndœ Yisu, œ

pandœœneke kɔ á ndje mbœrœ lœ ana kœyisœrœ

nœ endje kɔ fœ she. 31 Yisu pa fœ endje adœke:
«'E nɔtœ 'e ngerrr ga mabunœ œ yatœ 'e teasho
kane.» Mbœrœ azu lœ lima kœdaratœ endje
tɔpanœ kpuru, anga ndje kœna anga ndje kœgu á
awaadœkeYisudœayambarœnœyeyi angaœrœ
hiaru ga lœ ama endje gugu nene. 32 Endje ɔ ga
lœ agba, œ gitœ endje ga tœ osho a ́ azu gugu lima
tœnœnene.

33 Azu ndjoro wu endje kœna tœnœ atamœ, œ
vwanga endje dœ ada endje yé a ́ wuta ɓa tœ
oshonœ a ́ endje sœ kœna ga tœnœ. 34KœjerœYisu
lœ agba atake, tshe wu azu ndjoro, œ za oyo fœ
she tœ lɔsu yembœrœ endje sœ ɓata apata neke á
ayengɔ endje gugu nene, á tshe tetœ kœyisœœrœ
ndjoro fœ endje. 35Ɓata ɔlɔ ro ye, ayambarœ nœ
ye gitœ endje ndoo dœ she, œ pa fœ she adœke:
«Orosho, asœ kœdœ tshelœ kpagagasho, ɔlɔ ro yé a
lœpe kpœke. 36Pandœnœ fœazunœndjoro asœke
adœke endjewuta ga lakpɨ too ga lœkɨndɨ ɨndɨrɨ tœ
azœœ para kœzɨrœ.»

37 Yé Yisu gi fœ endje adœke: «'E para rœgo dœ
tœ 'e a ́ kœto fœ endje.»
Endje pa fœ she adœke: «Ɓœ yindœ nœ adœke

a na œ yɔmapa ndœ denari kama bisha yekane á
kœto fœ endje a?» 38Á Yisu kœyu endje adœke: «'E
sœ dœmapa kotoo? 'E na dœ ́wu kane.» Endje na
œ dɨ, œ pa fœ she adœke: «A sœ dœ mapa mindu
dœ ageatshalangu bisha.»

39Yisu pa fœ ayambarœ nœ ye adœke: «'E pa fœ
endje adœke endje kputœ endje ga atɨ ga pa gusu.»
40 Endje lœ ga atɨ œ kputœ endje ga tœnœ kama
bale (100), anga endje zazubishadœndjokpa (50).

41 Yisu ko mapa sœmœ mindu dœ pe ageatsha-
langu bisha asœmœ, œ me sho ga lafo œ kɨ fœ
Ndjaba. Tshe kavwa tshelœ mapanœ, œ ko fœ
ayambarœ nœ ye adœke endje kurutshelœnœ tœ
azunœ. Tshe kuru ndje tshelœ ageatshalangunœ
bisha asœmœ tœ azu kɔkɔ. 42 Azu kɔkɔ zɨ yé uvu
endje sú. 43 Ayambarœnœ ngbɔɓa udu rœgonœ á
sœpe lima manda endje ga lœ kingi ndjokpa dœ
bisha. 44Ayakoshe a ́ ndje zɨ lima œrœnœ lœ kutu
mindu (5.000).

Yisu na pa ungu dœ ada ye
(Wu ɓa tœMat 14.22-33; Yow 6.16-21)

45Hara manda nœ, Yisu vwa ayambarœ nœ ye
kpa kœɔ ga lœ agba kœzu utshunœ á kœkate she
ɓa ɨtshi ungu ɓa tœ awa tshalakpɨ Betesayida; œ
gi udu azu kɔ ga tœ ogo endje. 46Manda kœkatœ
endje tɨ, tshe ɔ ga pa kaga ndœ kœkɨ fœ Ndjaba.
47Kœwutaga tœadɨla, agba lœ lima ɓauguruungu,
yé Yisu sœ kutɨ ye ɓa tœ ama ɔshɔ. 48 Tshe wu
lima adœke kœi kayi li lima tœ ayambarœ nœ ye
mbœrœyugu to ɓa utshu endje á sœ kœgi endje ga
manda nœ. Lœ gurutsha, Yisu na pa ungu dœ ada
ye gu tœnœ ga ndœ endje, yé a ́ yindœ kœro endje
voro. 49 Kœwu she kœna pa ungunœ ataa, endje
gbe adœke anga ngandoro azu dœmœ a ́ yi ama
endje lœ rawa. 50Manda nœ, endje wu she kporo
yé awa litœ endje. Trale, Yisu vwa o'o fœ endje
adœke: «Lɔsu 'e sœ zɨtɨ; awa mbœmbœrœ 'e nene.
Œmœ kœsœ!» 51 Tshe gitœ ye ndo dœ endje, œ ɔ
ga lœ agbanœ yé yugu ka ngbewo. Œ za lima awa
fœ endje tɔpanœ kpuru, 52 mbœrœ adœke endje

wuwusœ tshelœ kata œrœ a ́ tshe mbœrœ adœke
mapa gu kpɔɔ nene, mbœrœ ɔgbɔ lɔsu nœ endje.

Yisu shé ayi koɓa ɓa lœGenazarete
(Wu ɓa tœMat 14.34-36)

53 Manda kœzu ungunœ, endje du agba ga
tœ mangu, œ wuta ga lakpɨ ogo Genazarete.
54 Kœjerœ endje kolœ lœ agba ataa, azu gbɔ Yisu
kpɔ, 55œ za ɔrɔ kpatœnœndœ kœrɔ ayi koɓa lakpɨ
para, œ ko endje dœ kelekpa kpagu tœnœ ga tœ
osho a ́ Yisu sœ lima tœnœ. 56 Osho kɔ a ́ Yisu sœ
lima kœna tœnœ, œdœ lœ aya ogo too lœ egerœ
ogo too ndje ga ɨndɨrɨnœ; endje sœ lima kœko ayi
koɓa ga tœ ala awa, kœkɨ fœ Yisu adœke tshe za
awa fœ endje adœke ndje goro amba ama lœba ye.
Yé, endje para kɔkɔ a ́ndje goro lima lœba ye, endje
she.

7
O'ombœrœawa akwa nœNdjaba

1Ɔlɔbale, Afarisayi dœpeangaaayi kœyisœawa
akwa á ndje to ɓa lœ Yerusaleme ngbɔtœ endje dji
Yisu. 2 Endje wu anga ayambarœ nœ Yisu kœzɨ
œrœdœuburu, œ yindœ kœpa adœke endje djud-
jutɔ kane endje nene. 3 Ádánœ adœke, Afarisayi
dœ pe udu Ayuda kɔ zɨzɨœrœ utshu kœdjutɔ kane
endje kpaa ɓa tœ dingini endje nene. Œtœnœ
kœdœ o'o a ́ endje gbɔ manda aata endje. 4Œdœ
endje kœto ɓa lœ zando a ́ kœgu, utshu kœzɨrœ, œ
li adœke endje djutɔ kane endje yeka. Endje lœpe
ndje kœgbɔndœ ata o'o aata endje ndjoro ɓata:
mara kœdjutɔ tshelœ yashi dœ pe lɔsú, œdœ ndje
gbarœ a ́ ndje mbœrœdœwola kowo.

5 Ádánœ ataa á Afarisayi dœ aayi kœyisœ awa
akwanœ yu Yisu adœke: «Mbœrœ gaɗe a ́ ayam-
barœ nœ zœ za o'o ama aata ndje tɨ yé a ́ zɨ œrœ
dœuburu tœ kane endjema a?» 6Yisu gi fœ endje
adœke: «Isaya gbara lima o'o dœ a ́dá 'e adœke 'e
kœdœ awulapatshɔ, a ́ su liya la Buku nœ Ndjaba
adœke:
“Azunœ asœke donga mœ kolœ lœ ama endje

gbambanœ,
kashe ɓa tœ lɔsu endje, endje yiyindœmœnene.
7Endje wu oyo kœdongamœ gbambanœ
mbœrœ endje sœ kœyisœ adja œrœ a ́ to ɓa ndœ

azu.”»
8 Yé Yisu pa fœ endje adœke: «'E za awa o'o nœ
Ndjaba vwi'i, œ ga kolœ kœpa o'o a ́ to ɓa lœ ama
azuzu.»

9Yé tshe kpa pa adœke: «'E katœ kœlɨsœ awa o'o
nœ Ndjaba kolœ mbœrœ kœyɔrɔndœ o'o a ́ to ɓa
lœ ama 'e dœ tœ 'e. 10 Gbambanœ nene, Moyize
pa lima adœke: “Kpa awa aba zœ dœ ayi zœ,” ndje
adœke: “Uzu a ́ tshe kœgu œsœ abanœ dœ ayinœ,
endje wo she ye.” 11 Kashe ɓa ndœ 'e, œ kœsœ
adœke uzu pa fœ abanœ dœ ayinœ adœke: “Œrœ
a ́ mœ yi ma ́ ndœ kœza fœ 'e kœdœ korba*, mœ
gbɔndœ nœ fœNdjaba”, 12 'e kpa zaza awa fœ she
kœmbœrœ œrœ bale fœ abanœ dœ ayinœ nene.
13Ataa, 'e sœkœgbatshelœo'o amaNdjabambœrœ
o'o ama aata 'e a ́ 'e lœ tœ kœyisœ nœ. Awa bale
ndje dœ anga œrœ ndjoro a 'e lœpe kœmbœrœ
tœnœ.»

Œrœ á ndɨ lɔsu uzu
(Wu ɓa tœMat 15.10-20)

* 7.11 7.11 Korba yindœ kœpa adœke tokóró

14 Yisu kpa e azu ndjoro a ́ pa fœ endje adœke:
«E'ekɔ 'e djimœdœ ɔtshɔnœyé 'ewusœnœadœke,
15œdœ ́dœ ́œrœá to ɓa shua ́ li ga lœuzudámashe
tœ ayi uburu nene kashe œneke kɔ a ́ to ɓa tœ lɔsu
uzu a ́wuta dáma she tœ ayi uburu. [ 16Uzu a ́ tshe
kœsœdœ utu ndœ kœdji o'o, tshe dji.]»

17 Yisu katœ azunœ tɨ œ li ga sœnda. Ayam-
barœ nœ ye tetœ kœyutœ endje ugurutœ endje
tœ a ́dá o'o a ́ tshe wuta má kœpa tœnœ asœmœ.
18 Tshe gi o'o fœ endje adœke: «E'e ndje, 'e gugu
dœ kœwusœrœ ndœ kœdji dœ tshelœ kata o'onœ
asœkenene a? 'Ewuwusœnœdambanene adœke
œrœ kɔ a ́ to ɓa shu a ́ li ga lœ uzu fafa uzu tœ ayi
uburu nene na a? 19Œneke a ́ to ɓa shu lili ga lɔsu
uzu nene, œ li ga lœ uvu yémanda nœœwuta lœ
ɔkɔ ye ga ushu.» Tshe yi lima ndœ kœma adœke
kœzɨrœ bale á dœ uburu gugu nene. 20 Yisu kpa
pa adœke: «O'o a ́ sœ ɓa lœ uzu, œ kœwuta ga ushu
dá ma uzunœ tœ ayi uburu. 21 Mbœrœ adœke
tshelœ uzu kœdœ tshalɔsu ye, osho a ́ gbetshelœ
kɔœwuta tœ kœmbœrœdœœrœ ɓata ngbɨndɨrœ,
kœzɨ angba, kœwo azu, 22 kœpara awo azu too akɔ
azu, kœsœ dœ ogo œrœnœ anga azœ, ókó, kœfara
osho, djingili, úkú, kœgu osho, kœzatœ osho, œdœ
ndje pe kœmbœrœ ɔgbɔrœ. 23 Ambárá œrœnœ
asœke kɔkɔ kœwuta lœ uzu yeka á ma she tœ ayi
uburu.»

Yashe gene sœ dœ kœyindœrœga ndœYisu
(Wu ɓa tœMat 15.21-28)

24 Yisu a ́alafo lakpɨnœ asœmœ œ gitœ ye ga lœ
ogo a ́ sœ ndoo dœ tshalakpɨ Tire. Tshe li ga sœnda
anga andabalembœrœtshe yindœnœadœkeuzu

bale wusœ nœ adœke œne sœ kpœtœmœ nene.
25 Ataa, anga yashe bale a ́ gbolo nœ ye sœ dœ
ekpe ɨshirɨ pa ye, djindœ ye œ na kœgote ga utshu
ye. 26 Yashe sœmœ dœ ́dœ ́ yuda nene, tshe kœdœ
uzu tshalakpɨ Fenisi ɓa lœ ogo Siri. Tshe kɨ fœ
Yisu adœke tshe gɔrɔ ekpe ɨshirɨ pa yawuru nœ
œne. 27Kashe Yisu pa fœ she adœke: «Kaka damba
adœke agbolo zɨœrœuvu ndje su yekane,mbœrœ
œ sœsœ dœ ɔtshɔnœ nene kœkakara kœzɨrœ nœ
agbolo á kœko va fœ ayavoro.» 28 Yashe sœmœ
gi fœ she adœke: «Gbozu, œdœ adja o'o. Kashe
ayavoro zɨ œrœ a ́ yo tœ ama agbolo ga tshakudu
ndaba.» 29Yé Yisu gi fœ she adœke: «Mbœrœ o'o á
ɓœ pa asœke, gu dœ ɔtshɔnœ. Ekpe ɨshirɨnœ gitœ
ye pa gbolo nœ zœ ye.» 30 Kœgu she kœwuta ɓa
sœndanœyeatake, tshewuadœkegbolonœyemá
lo ga pa kelekpa, yé ekpe ɨshirɨ gi ɓa máma ́ tœ ye
pa ye yé.

Yisu she ayi bitu
31 Yisu wuta lœ ogonœ a ́ sœ ndoo dœ Tire, œ

vwanga tɔ lœ Sidona kœgu ndœ mangu Galilayi
ɓa uguru ogo a ́ ɨ'ɨrɨnœ kœdœ Tshalakpɨ Ndjokpa.
32 Endje na ga ndœ ye dœ anga uzu bale a ́ utu ye
be yé á tshe sœsœ kœpa o'o nene. Endje kɨ ga tœ
ye adœke tshe to kane ye ga pa ye. 33 Yisu gi she
zara tœ azunœ, œ yi yakɔne ye ga lœ utu ye, œ
tu ngusha œ goro dœ tima ye. 34Manda nœ, tshe
mesho ga lafo, œ wu faa œ pa adœke: «Efata!» Œ
yindœ kœpa adœke: «Kɔrɔ!» 35 Kolœ tœ farapu,
utu yebibisha kɔrɔngbɨɨ yé tshepao'o tœ ɔtshɔnœ.
36Yisu kɔ endje adœke endjemɨmɨndœ nœ fœ uzu
bale nene. Atamœ gbaa, endje mɨ tshelœ o'onœ



MARKE 7:37 xxxi MARKE 8:9

ngele ngele ngele natœnœ djezœ. 37 Œ za awa
tœ azu kɔ a ́ endje pa adœke: «Œneke kɔ a ́ tshe
sœ kœmbœrœ tœnœ sœ dœ ɔtshɔnœ! Tshe sœ
kœkɔrɔ ogoro utu ayi bitu, œ sœ kœmbœrœadœke
endjeneke a ́ ndje papa o'o nene, pa o'o.»

8
Yisu to kœzɨrœ fœ azu kutu vana (4.000)
(Wu ɓa tœMat 15.32-39)

1Dœ ɔlɔnœ asœmœ, azu kpa ngbɔtœ endje lima
dji Yisu. Kœwu adœke kœzɨrœ gugumbœrœ endje
nene, tshe e ayambarœ nœ ye œ pa fœ endje
adœke: 2 «Oyo azunœ asœke ka ́ mœ waa, mbœrœ
a lo dœ endje olo votɔ yé endje gugu dœ kœzɨrœ
nene. 3 Œdœ mœ kœgi endje ga ndœ endje dœ
ogo ataa, endjembombo tœ ala awambœrœanga
endje ugurunœ to lœ ɨngɨrɨnœwaa.»

4 Ayambarœ nœ ye gi fœ she adœke: «A gbɔ
ma ́ rœgo lœkpagagashonœasœkekpœta yekane á
kœto fœ endje á endje kœzɨ a ́ kœle endje a?» 5Yisu
yu endje adœke: «'E sœ dœmapa kotoo?» Endje gi
fœ she adœke: «Mindu dœ bisha.»

6 Yisu fatœ ye œ pa fœ azunœ ndjoro asœmœ
adœke endje lœ ga atɨ ga tœ ɔshɔ. Tshe komapanœ
mindu dœ bisha (7) asœmœ, œ donga Ndjaba,
œ kavwa tshelœ nœ, œ ko fœ ayambarœ nœ ye
adœke endje kurutshelœnœ tœazunœ. 7Endje lœ
ndje dœ a'eara ageatshalangu. Yisu dongaNdjaba
ndje mbœrœ a'eara ageatshalangu sœmœ, œ pa
fœ endje adœke endje kurutshelœ nœ tœ azunœ.
8 Azu para kɔkɔ zɨ, œ le ndje œ le. Ayambarœ rɔ
amaudu rœgo a ́ sœpe ga lœkingimindudœbisha.
9 Azu sœ lima tœ œsœnœ kutu vana. Yisu pa fœ

endje adœke uzu dœ uzu gu ga ndœ ye. 10 Trale
manda nœ, Yisu ɔ ga lœ agba dœ ayambarœ nœ
ye tœ kœgu ga lœ ogo Dalmanuta.

Afarisayi e osho ndœ amba ́ra ́
(Wu ɓa tœ Mat 12.38-39; 16.1-4; Luk 11.16-29;

12.54-56)
11 Afarisayi na ga ndœ Yisu œ tetœ kœpu lœma

endje dœ she mbœrœ kœwu lɔsu ye. Endje yu
she adœke tshe yisœ anga amba ́rá œrœ tœ kœma
adœke gbɔgbɔ ye to ɓa lafo. 12 Yisu wu faa dœ
oyo tœ lɔsu ye œ pa adœke: «Mbœrœ gaɗe azu nœ
tshakpesheke œ e osho ndœ amba ́rá! Mœ pa dœ
adjapu fœ 'e adœke Ndjaba œ yisœ ambárá bale
fœ 'e dœ azu oshonœ asœke nene.» 13Tshe kwatœ
yeœkatœ endje tɨ, œ ɔ ga lœ agba tœ kœzu ga ɨtshi
ungu.

Aya kœwusœrœnœayambarœ
(Wu ɓa tœMat 16.5-12; Luk 12.1)

14Ayambarœ nœ Yisu djerœndœ kœko kœzɨrœ,
œ sœ kolœ dœ mapa bale lœ agba. 15 Yisu mɨ
upu fœ endje adœke: «Ala 'e gbɔ dœ ɔyɔ kœsuku
mapanœAfarisayi dœpendjeœnœazunœErode
kane.» 16 Ayambarœnœ pa o'o ugurutœ endje
adœke: «Tshe sœ kœpa atamœmbœrœ a gugu dœ
mapa nene a!»

17 Œ mbœrœ adœke Yisu wu lima sœ nœ á yu
endje adœke: «Mbœrœ gaɗe a ́ 'e yutœ 'e ugurutœ
'e adœke 'e gugu dœ mapa nene a? Damba œrrr
kpesheke 'e wuwusœ œrœ nene a? Ala 'e kɔkɔrɔ
damba nene a? 18 'E lœ dœ ala yeka a ́ wuwu dœ
œrœ nene a? Œ lœ dœ utu yeka á djidji dœ o'o
nene a? Œndœœrœ kɔ a ́mœmbœrœ djerœ 'e ye

a? 19Ɔlɔnœa ́mœkavwa lima tshelœmapamindu
kœto fœ azu kutu mindu (5.000), kingi kotoo á
sú dœ udunœ a ́ sœ pe liya a?» Endje gi fœ she:
«Ndjokpa dœ bisha.»

20Yisu kpa yu adœke: «Ɔlɔnœ a ́mœ kavwa lima
tshelœ mapa mindu dœ bisha (7) ndœ kœto fœ
azu kutu vana, kingi kotoo á su dœ udunœ a ́ sœpe
liya a?» Endje gi fœ she: «Kingi mindu dœ bisha
(7).» 21 Yeka a ́ Yisu pa fœ endje adœke: «Damba 'e
wuwusœœrœnene a?»

Yisu shé ayibula
22 Yisu dœ ayambarœ nœ ye wuta ɓa lœ Bete-

sayida. Ɓa zœ endje na dœ anga uzu á ala ye bu,
œ kɨ fœ she adœke tshe goro she. 23 Yisu za kane
ye, œ wuta dœ she lakpɨnœ. Tshe tu ngusha ga la
ye, œ to kane ye ga pa ye a ́ yu she adœke: «Ɓœwu
gaɗe?» 24Ayibula gi fœ she adœke: «Mœ sœ kœwu
azu, mœ wu endje ɓata ɔyɔ a ́ sœ tœ ana.» 25 Yisu
kpa goro ala ye, ngbewo tshe she œ te kœwuœrœ
kɔ tœ ɔtshɔnœ. 26 Yé Yisu za awa fœ she kœgu ga
ndœ ye kashe ngbɔlɔɔ lakpɨ nene.

Petro gbara ngbewo adœke Yisu kœdœMasiya
(Wu ɓa tœMat 16.13-20; Luk 9.18-21)

27 Yisu dœ ayambarœ nœ ye na ga lœ a'eara
ogo a ́ sœ dji ɨndɨrɨ Sezaré, ogo gbozu Filipo. Tshe
yu endje tœ awa adœke: «Azu sœ kœpamá adœke
œmœ kœdœ ɗe?» 28 Endje gi fœ she adœke: «Azu
pa adœkeœɓœ kœdœ Yowane, ayi kœza batisimu,
anga endje adœke œɓœ kœdœ Eliya; anga udu
endje pa œnœ endje adœke œɓœ kœdœ ongboro
anga ayi kœgbara o'o.» 29Atamœ sœmœ, 'e gbe má
œnœ 'e adœke œmœ kœdœ ma ́ œnœ mœ uzu ɗe?

A Petro gi fœ she adœke: «Œɓœ kœdœ Masiya.»
30Yisu va tshelœutu endje lœubunœadœke endje
papandœ nœ fœ uzu bale nene.

Yisu gbara o'o kuzu dœ pe kœshe nœ ye
(Wu ɓa tœMat 16.21-28; Luk 9.22-27)

31Manda nœ, Yisu tetœ kœyisœ œrœ fœ ayam-
barœ nœ ye adœke: «Gbolo nœ uzuœwu oyowaa.
Agbɔ Ayuda, agbozu tshapa anganga Ndjaba ndje
dœaayikœyisœawaakwaœyindœyenene, endje
wo she yekamanda olo votɔ a ́ tshe she lœ akuzu.»
32 Tshe sœ lima kœpa o'onœ o'ara o'ara yeka á
Petrodji ataa ́e shega ɨndɨrɨnœákɔ sheadœke tshe
katœ kœpa o'o atamœ ye. 33Yisu fatœ yeœ tondœ
ayambarœ nœ ye, œ nga ́ fœ Petro adœke: «Gitœ
zœ tœmœ, Satana! Gbetshelœnœzœ lili dœœnœ
Ndjaba bale nene, kashe œnœazuzu.»

Kœnamanda Yisu
(Wu ɓa tœMat 16.24-28; Luk 9.23-27)

34Manda nœ kɔ, Yisu e azu para dœ pe ayam-
barœ nœ ye œ pa fœ endje adœke: «Uzu kœyindœ
kœnamanda mœ,œ li adœke tshe vwaratœ ye tœ
unduyedœtœye,œzakurushinœyeyekaa ́kœna
mandamœ. 35Gbambanœ nene, uzu kɔ a ́ tshe sœ
dœ ogo kœsœ dœ soro œ tshu ye; kashe tsheneke
a ́ tshe tshu mbœrœ mœ œdœ ndje mbœrœ Ɔtshɔ
O'o, œshe dá sœ dœ soro. 36Œdœ uzu kœgbɔœrœ
tshapashɔ sœke kɔkɔ, œ sœ dœ she kotoo ɓata á
soro yendɨa? 37Œrœgaɗedá tshe yapadœsoro ye
asœmœ a? 38Œdœ uzu kœmbœrœ tshula mbœrœ
mœ dœ pe mbœrœ o'o nœ mœ ɓa utshu azu nœ
tshakpesheke á endje dœ́ aayi kœmbœrœ ekperœ
yé a ́ zazatœ endje fœ Ndjaba nene, Gbolo nœ uzu

œ mbœrœ tshula ye ndje dœ ɔlɔ a ́ tshe kwatœ ye
lœmokɔ nœAbanœawa bale dœ ayerœ andjelu.»

9
1 Yisu kpa mɨndœ nœ fœ endje adœke: «Mœ pa

fœ 'e dœ adjapu adœke anga azunœ asœkeœ tshu
nene utshu kœwuOgo gbozu nœNdjaba kœna dœ
gbɔgbɔ.»

Yisu fatœ ye dœ ala ayambarœ nœ ye
(Wu ɓa tœMat 17.1-13; Luk 9.28-36)

2Manda butshɔ mindu dœ bale, Yisu za Petro,
Jake œdœ pe Yowane œ ɔ dœ endje ga pa egerœ
kaga. Ɓa zœ, tshe fatœ ye dœ ala endje. 3Lœba nœ
yewuta tœ imbinœ urrr, uzu bale pa ɔshɔ a ́ tshe li
kœdjutɔ lœba ye adœkeœ guru atamœ gugu nene.
4 Eliya œdœ Moyize wuta ga utshu endje, œ ka á
sœ kœpa tshama endje dœYisu. 5Petro pa fœ Yisu
adœke: «Ayi kœyisœrœ, œ ga waa adœke a lœpe
kpœke! Amɔ anda tande votɔ: Bale fœ ɓœ, bale fœ
Moyizeyéudunœbalendje fœEliya.» 6Kashe tshe
wuwu lima sœo'o á tshe sœkœpa tœnœnene, awa
li lima tœ ye dœ anganœ kɔkɔ asœmœ.

7Ondoro jerœ ga pa endje. Ko pe lœ ondoronœ,
tshama uzu wu adœke: «Tsheneke kœdœ Gbolo
nœ mœ á mœ yindœ ye waa; 'e dji she.» 8 Pe
kpœtœmœ, ayambarœ nœ ye mesho djikpata tœ
endje, œ wuwu uzu bale nene kolœ Yisu kutɨ ye
ga ndœ endje. 9Ɓata endje sœ lima kœjerœ kaga,
Yisu pa fœ endje adœke endje papandœ œrœ kɔ
a ́ endje wu fœ uzu bale nene, œrrr Gbolo nœ uzu
kœshe bala lœ akuzu yeka á endje kœmɨndœ nœ.
10Endje gbɔndœ o'onœ ga lɔsu endje, kashe endje

tetœ kœyutœ endje adœke: «Ádá o'o nœ kœshe lœ
akuzu kœdœ gaɗema a?»

11 Yé ayambarœ nœ ye yu she: «Mbœrœ gaɗe á
aayi kœyisœ awa akwa pa lima adœke Eliya œ na
utshunœyekane a?» 12Yisu gi o'o fœ endje adœke:
«Adjapu,Eliyaœnautshunœmbœrœkœgumaœrœ
kɔkɔ. Ka mbœrœ gaɗe á o'o ama Ndjaba pa liya
adœke Gbolo nœ uzu œ wu oyo yé azu œmbœrœ
œrœ kanga fœ she a? 13Mœ pa fœ 'e adœke, Eliya
na, yé azumbœrœ fœ sheœneke kɔ a ́ endje yi lima
ndœ nœ kœli dœ œneke á endje sú ala Buku nœ
Ndjaba tœ upu nœ ye.»

Yisu shé gbolo á tshe sœ dœ ekpe ɨshirɨ
(Wu ɓa tœMat 17.14-21; Luk 9.37-43)

14Ɔlɔnœ á Yisu dœ ayambarœ nœ ye votɔ gu ga
ndœ udu endje, endje wu azu ndjoro djanga aayi
kœyisœ awa akwa a ́ ndje ngbɔtœ endje ga tœnœ
yeka a ́ lœ kœshara o'o ugurutœ endje. 15 Azunœ
wu Yisu, lɔsu endje tshi perea yé endje kpa kœbala
she. 16 Yisu yu endje adœke: «O'o gaɗe da 'e lœ
kœsharatœ 'e dœ ayambarœnœ lœ kumu nœ a?»
17Anga uzu bale lœ ugurutœ azunœ gi o'o fœ she
adœke: «Ayi kœyisœrœ, mœ na dœ gbolo yakoshe
nœ mœ fœ ɓœ. Tshe sœ dœ ekpe ɨshirɨ pa ye á
mbœrœadœke tshe papa o'o nene. 18Tœosho kɔ á
ekpe ɨshirɨnœœza gbolonœ, tshe za she vesho, fu-
rutshaœwuta putuputu lœamaye, tshe zɨ tshelœ
daji ye ngara ngara yeka a ́ gbɔ kwa kwa kwa ga
tœnœ. Mœyuayambarœnœzœadœke endje gɔrɔ
ekpe ɨshirɨnœ pa ye yeka á endje lili kœgɔrɔ she
nene asœmœ.» 19Yisu pa fœ endje adœke: «E'e! 'E
sœsœ dœ kœyindœrœ ga ndœ Ndjaba nene a? A

lœpe dœ 'e kpœkemanda olo koto o? 'E yindœ nœ
adœkemœ ru lɔsu mœmbœrœ 'e manda olo koto
o? 'E na dœ gbolonœ fœmœ.»

20Á endje za she na tœnœ fœ she. Ekpe ɨshirɨnœ
wu Yisu œ tetœ kœyaka gbolonœ tœ ɔgbɔnœ.
Gbolonœ te ga atɨ, œ vwɨrɨtœ ye nguru nguru
lœ ɔshɔ dœ furutsha lœ ama ye putu putu putu.
21Yisuyuabanœadœke: «Ekpe ɨshirɨnœmbœrœtœ
ye manda ungu koto o?» Abanœ gi fœ she adœke:
«Pe lœ gbolo ye. 22 Ekpe ɨshirɨnœ sœ kœgeta she
kpala kpala ga tawo, ga langu adœke tshe tshu
ye. Kashe wu oyo 'a, œ mbœrœ œneke á li dœ
ɓœ.» 23 Yisu pa fœ she adœke: «Á kœli dœ mœ a?
Œrœ kɔ li kœmbœrœtœ endje fœ uzu tsheneke á
tshe kœsœ dœ kœyindœrœ ga ndœ Ndjaba.» 24 Pe
kpœtœmœ, aba gbolonœ sa ́ rawa adœke: «Mœ sœ
dœ kœyindœrœnœ ataa, mbœrœ adœkemœ katœ
sharapu!»

25 Yisu wu azu kœna ndjoro ga ndœ endje œ
nga fœ ekpe ɨshirɨ adœke: «Œɓœ dœ ekpe ɨshirɨ á
ɓœ mbœrœ adœke gbolo asœke papa o'o nene, œ
djidji o'o nene, mœ vwa ɓœ: Wuta lœ ye, yé kpa
kwakwatœ zœ ndœ ye nene!» 26 Ekpe ɨshirɨnœ
ve rawa, œ gaga gbolo dœ ɔgbɔnœ a ́ wuta. Gbolo
yɔrɔtshelœtœyeœwuta ɓata uzu á tshe tshutshu.
Ukpulu azu á ndje sœ lima tœ œsœnœ pa adœke:
«Tshe tshu ye.» 27Kashe Yisu za kane ye, œ tɨ she
ga lafo yé tshe ka dœ ada ye.

28 Yisu li ga sœnda yé ayambarœ nœ ye yu she
adœke: «Mbœrœ gaɗe yekane 'a lili má œnœ 'a
kœgɔrɔ ekpe ɨshirɨnœ sœmœ nene a?» 29 Yé Yisu
pa fœ endje adœke: «Kolœ avwala dá li tœ kœgɔrɔ

dœmara ekpe ɨshirɨnœ asœke.»
Yisu kpa pa o'o kuzuœdœkœshe nœ ye
(Wu ɓa tœMat 17.22-23; Luk 9.43-45)

30 Endje a ́alafo œ sɔ tɔ lœ ogo Galilayi yé Yisu
yiyi lima ndœ nœ adœke azu wusœ nœ nene.
31 Mbœrœ tshe sœ lima kœyisœ œrœ fœ ayam-
barœ nœ ye adœke: «Endje ka Gbolo nœ uzu fœ
azu adœke ndje wo she yé manda olo votɔ tshe
she.» 32 Ayambarœnœ djidji lima tshelœ kata
o'onœ nene, yé endje sœ lima dœ awa kœyu she.

Œɗe dá dœ egerœ uzu a?
(Wu ɓa tœMat 18.1-5; Luk 9.46-48)

33 Endje wuta ɓa lœ Kaparnawumu, œ li ga
sœnda. Yisu yu ayambarœ nœ ye: «O'o gaɗe da
'e sœ lima kœvwarandœ nœ na tœnœ tœ ala awa
a?» 34 Kashe endje lœ ko ko ko, mbœrœ tœ awa,
endje sœ lima kœvwarandœupu adœkeœɗe da ́ dœ
egerœuzuugurutœœnekɔa? 35Yisu sœgaatɨ, œ e
ayambarœ nœ ye kɔkɔ ndjokpa dœ bisha yé œ pa
fœ endje adœke: «Uzu kœyindœkœsœutshunœ,œ
li adœke tshe sœ tœ ndɔngɔlɔnœ. Yé ga panœ, tshe
dœ ayi akwa nœ anganœ.» 36 Tshe za anga gbolo
bale, œ za she tɔ ga ugurutœ endje, œ yi kane ye
lœ okoro ye; œ pa fœ endje adœke: 37 «Uzu a ́ tshe
kœza osho kœsœ fœ aya gbolo mbœrœ ɨ'ɨrɨ mœ,
tshe za osho kœsœ fœ adja undu mœ. Yé œshe á
tshekœzaoshokœsœfœmœ, tshezazaoshonœfœ
mœ nene, kashe tshe za ndje fœ œshe a ́ tshe vwa
mœ.»

Kœsœawa bale dœ Yisu
(Wu ɓa tœ Luk 9.49-50)

38 Yowane pa fœ Yisu adœke: «Ayi kœyisœrœ, 'a
wu anga uzu bale kœgɔrɔ ekpe ɨshirɨ pa uzu dœ
ɨ'ɨrɨ zœ yé 'a kɔ she mbœrœ tshe sœsœ kœsœ dœ
azœ awa bale nene.» 39 Kashe Yisu gi fœ endje
adœke: «'E kɔkɔ she nene! Gbambanœ nene, uzu
lili kœmbœrœ afá lœ ɨ'ɨrɨ mœ yé manda nœ œ
pa ekpe o'o dœ ɨ'ɨrɨ mœ nene. 40 Mbœrœ uzu á
tshe kœyiyiangba azœ nene, tshe kœdœ uzu nœ
azœ. 41 Yé uzu kɔ a ́ tshe su ungu kœndjoondjo fœ
'e mbœrœ 'e kœdœ azu nœ Kristu, mœ pa fœ 'e
adœke; tshe gbɔ adja œrœ tshangbanœ.»

Œrœ á yi azu ga lœ ekperœ
(Wu ɓa tœMat 18.6-9; Luk 17.1-2)

42 «Uzu kɔ a ́ tshembœrœadœke aya gbolo á tshe
kœsœdœkœyindœrœgandœmœli ga lœekperœ,
œ li adœke endje du egerœ badja ga lœ ɨgɨ ye, œ
na dœ́ œ geta she ga la egerœ ungu. 43Œ kœsœ
adœke kane zœ za ɓœ vwi ga lœ ekperœ, œ li
adœke ɓœ ta ye. Œ sœ dœ ɔtshɔnœ adœke ɓœ li
ga lœ soro dœ kane zœ bale tœœsœnœ adœke ɓœ
li ga lœ kudu owo dœ kane zœ bibisha. [ 44 Ɓa
zœ, “angɔzu kœzɨ kote azu tshutshu nene, yé owo
ruru nene.”] 45Œdœ ada zœ kœsœ kœyi ɓœ ga lœ
ekperœ, vwa ye. Œ sœ dœ ɔtshɔnœ fœ ɓœ kœli
ga lœ soro dœ ada zœ bale tœ œsœnœ adœke ɓœ
sœpedœ tœnœbibishaœ li ga lœkuduowo. [ 46Ɓa
zœ, “angɔzu kœzɨ kote azu tshutshu nene, yé owo
ruru nene.”] 47Œdœ ala zœ kœsœ kœyi ɓœ ga lœ
ekperœ, tshagavwa ye. Œ sœ dœ ɔtshɔnœ fœ ɓœ
kœliga lœsorodœtshakalaala zœbale tœœsœnœ
adœke ɓœwu oyo dœ tœnœbibisha lœ kudu owo.
48 Ɓa zœ, angɔzu á ndje zɨ ɔkɔ azu tshutshu nene



MARKE 9:49 xl MARKE 10:9

yé owo ruru ɓa lima nene. 49 Gbambanœ nene,
endje yamba uzu kɔ dœ owo ɓata a ́ endje yamba
ndje dɔngɔ kɔ dœ ɨngbɨrɨ.

50 «Ɨngbɨrɨ kœdœ ɔtshɔrœ kashe œ kœtshɔtshɔ
nene, œ kpa dœ ɨngbɨrɨ nene. Á œ kœsœ adœke
ɔtshɔ ɨngbɨrɨ ka lœnœ, endje gi ga lœ nœ koto o?
Kaka adœke 'e lœ dœ ɨngbɨrɨ lœ ɔkɔ 'e, œ sœ gee
ugurutœ 'e dœ anga 'e.»

10
Yisumɨ o'o dœ ádá kœndɨ totœ
(Wu ɓa tœMat 19.1-9; Luk 16.18)

1Yisu gitœ ye kœro ga lœ ogo yuda ɓa kele ungu
Yɔrdane. Ɓa zœ, azu ndjoro kpa dji she á tshe
sœ kœyisœ œrœ fœ endje ɓata á tshe sœ ɓa lima
kœmbœrœ tœnœ. 2 Anga Afarisayi na ga ndœ ye
dœgbetshelœnœkœyu tshelœye, yeka a ́ endje yu
adœke: «Œ li dœyakoshe kœvwaratœye tœawonœ
a?» 3Yisu yu endje adœke: «O'o gaɗe dá Moyize pa
lima fœ 'e a?» 4 Endje gi adœke: «Moyize za awa
nœ kœkatœayashe tɨ. Utshu nœ kœkatœye, ɓœ su
mbeti nœ kœvwaratœ zœ tœ ye.»

5 Tshe kpa pa fœ endje adœke: «Moyize za lima
awa o'onœ asœmœ fœ 'e mbœrœ ɔgbɔ lɔsu nœ
'e. 6 Kashe utshu nœ kœmbœrœ œrœ kɔ pa ɔshɔ
asœke, Ndjaba mbœrœ lima yakoshe dœ yashe.
7 Ádánœ a ́ yakoshe œ katœ abanœ dœ ayinœ tɨ,
a ́ ngbɔtœ ye ga tœ œsœnœ dœ awonœ, 8 yeka á
endje bishaœwuta uzu bale. Endje kpa sœsœazu
bisha nene kashe uzu bale. 9Ataa, œneke a ́Ndjaba
ngbɔɓa ga tœnœ, uzuœ ndjɔ tshelœnœnene.»

10Kœwuta endje ɓa sœnda, ayambarœnœyekpa
yu she tœ o'onœ ma ́ asœmœ. 11 Á tshe kœgi fœ
endje adœke: «Uzu kɔ a ́ tshe katœ awonœ tɨ á kpa
to anga angbɨ yashe, tshe mbœrœ angba budu ga
tœ ayendɔ nœ ye. 12 Œ kœsœ ndje adœke yashe
kœkatœakɔnœa ́kpakœiangaangbɨyakoshe, tshe
sœ kœmbœrœ angba budu.»

Yisu to kane ye ga pa agbolo
(Wu ɓa tœMat 19.13-15; Luk 18.15-17)

13Azu na dœ agbolo fœ Yisu adœke tshe to kane
ye ga pa endje yeka ayambarœ nœ ye sœ lima
kœgeta endje. 14 Kœwu atamœ, œ za ókó fœ Yisu
yé tshe pa fœ ayambarœ nœ ye adœke: «'E katœ
agbolo endje na ga ndœ mœ, 'e kɔkɔ endje nene
mbœrœ Ogo gbozu nœ Ndjaba sœ mbœrœ azu á
ndje lœɓataendje. 15Mœsœkœpa fœ 'edœadjapu
adœke, œdœ uzu kœza osho kœsœ mbœrœ Ogo
gbozu nœ Ndjaba ɓata gbolo nene, tshe li ga zœ
nene.» 16ÁYisudjendœendjega tœ ɨgɨyea ́ tokane
ye ga pa endje.

Ayi kœgbɔrœwaa na ga ndœYisu
(Wu ɓa tœMat 19.16-30; Luk 18.18-30)

17Ɓata Yisu sœ lima kœro tœ awa, anga uzu kpa
œ gote ga tshakudu ye, œ yu she adœke: «Ɔtshɔ ayi
kœyisœrœ, œ li adœke mœ mbœrœ gaɗe a ́ kœgbɔ
soroneke a ́kakanenea?» 18Yisupa fœsheadœke:
«Mbœrœ gaɗe a ́ ɓœ e mœ ɔtshɔ uzu a? Ɔtshɔ uzu
bale gugu nene kolœ Ndjaba tshebabale kutɨ ye.
19Ɓœwusœ awa o'o adœke: “Wowo uzu nene, pa-
para awo uzu nene, zɨzɨ angba nene, wawa o'o dœ
wala ga pa uzu nene, mbœmbœrœ ngbɨndɨrœ fœ
uzunene, lɨsœaba zœdœayi zœ.”» 20Uzunœgi fœ

she adœke: «Ayi kœyisœrœ, mœ sœ kœmbœrœtœ
mœ lindœ nœ kɔ pe tœ gbolo mœ.» 21 Yisu shokɔ
she, yé dœ ala nœ ayo, œ pa fœ she adœke: «Œ
sœpeœrœ bale, gu œ ka œrœ nœ zœ para kɔkɔ, œ
kurutshelœ ngendjanœ kɔkɔ tœ aayi oyo á kœgbɔ
kœgbɔrœ ɓa lafo. Mandanœ, fatœzœœnamanda
mœ.» 22Manda o'onœasœmœ, tshe sœko ko ko yé
œ gu dœ oyo tœ ye, mbœrœ tshe sœ lima dœœrœ
waa.

23 Yisu mesho djitœ ye œ pa fœ ayambarœ nœ
ye adœke: «Œ sœ tœ ɔgbɔnœbala tœ aayi kœgbɔrœ
tœ kœli ga lœ Ogo gbozu nœ Ndjaba!» 24 O'onœ
ndjingɨvwɨ ayambarœ nœ ye. Yé Yisu kœpa pa
fœ endje adœke: «Agbolo nœ mœ, Kœli ga lœ Ogo
gbozu nœ Ndjaba gbɔɔgbɔ. 25 Œ gbɔɔgbɔ adœke
agea ɓata shamo li tɔ lœ ogoro ɨmbɨlɨ. Kashe œ
kpa gbɔ kœrosœ nœ tœ ayi kœgbɔrœ adœke tshe
li ga lœ Ogo gbozu nœ Ndjaba.» 26Uvuru endje i
gara lœ nœ, a ́ endje tetœ kœyutœ endje ugurutœ
endje adœke: «Atamœ, uzu ɗe dá li kœshe tœnœ
a?» 27 Yisu tondœ endje, œ pa adœke: «Ɓa tœ
azu, œ li nene; kashe tœ Ndjaba, œrœ kɔ œ li ye.
Gbambanœnene,Ndjaba li kœmbœrœœrœkɔkɔ.»

28 Yé Petro pa fœ she adœke: «Wu kane, a katœ
œrœnœ 'a tɨ kɔ, a ́ namanda zœ.» 29Yisu gi fœ she
adœke: «Mœ pa fœ 'e dœ adjapu adœke, œ kœsœ
adœke uzu katœ anda nœ ye, dœ ndje aayanœ,
ayingɔnœ, ayinœ, abanœ, agbolo nœ ye, kɨndɨ nœ
ye tɨ mbœrœ upu nœ mœ ndje dœ pe mbœrœ
upu Ɔtshɔ O'o, 30dœ oshonœ asœke, tshe gbɔ anga
anda, aya, ayingɔ, ayi, agbolo, kɨndɨ œdœ ndje
œrœ kanga; yeka dœ oshonœ a ́ na manda nœ, á
tshe gbɔ soro neke á ka nene. 31Azu ndjoro a ́ ndje

sœ utshunœ, endje sœ bala tœ ndɔngɔlɔnœ, yé
endje nœ ndɔngɔlɔnœ œ te bala azunœ tshatshu
nœ.»

Yisu pa votɔ o'o kuzu dœ pe kœshe nœ ye
(Wu ɓa tœMat 20.17-19; Luk 18.31-34)

32 Yisu dœ ayambarœ nœ ye sœ lima tœ awa
kœɔ gu tœnœ ga lœ Yerusaleme. Yisu te lima
utshu endje, yé awa li lima tœ azunœ á ndje lœ
lima kœna manda ye, lɔsu endje sœ lima ga lafo.
Yisu kpa ko ayambarœ nœ ye ndjokpa dœ bisha
ga ɨndɨrɨ tœ ye, a ́ tetœ kœpa o'o tœ upu œrœ a
yindœ kœmbœrœtœ ye fœ endje atake: 33 «'E wu,
a ɔ kɔ ɓa lœ Yerusaleme. Endje ka Gbolo nœ uzu
fœ agbozu tshapa anganga Ndjaba ndje dœ aayi
kœyisœ awa akwa. Endje wa agbɔ ngbanga ga pa
ye adœke endje wo she, yé œ za she fœ angbɨɨ azu.
34Endjemɔ she,œ tu ngusha ga tœ ye,œ sɔ she dœ
ndjapa, œ wo she, yeka manda olo votɔ a ́ tshe she
lœ akuzu.»

KœyɔndœrœnœAjake dœ Yowane
(Wu ɓa tœMat 20.20-28; Luk 22.25-27)

35 Ajake dœ Yowane, agbolo nœ Zebedayi, na
ga ndœ Yisu, œ yu she adœke: «Ayi kœyisœrœ, 'a
yindœ nœ adœke ɓœmbœrœœrœneke a ́ a yu ɓœ
tœnœ fœ 'a.» 36 Á Yisu kœyu endje adœke: «Œrœ
gaɗe dá 'e yindœ nœ adœke mœ mbœrœ fœ 'e
a?» 37Endje gi fœ she adœke: «Œ kœsœ adœke ɓœ
sœ kœsœ lœ mokɔ nœ zœ, za awa fœ 'a kœsœ ga
ɨndɨrɨ tœ zœ, anga uzu bale ga pa kuni zœ, yé anga
ga pa gele.» 38 Á Yisu kœpa fœ endje adœke: «'E
wuwusœ œrœnœ a 'e esho ndœ nœ asœke nene.
Adja 'e li kœndjo yashi kanganœ a ́ mœ ndjo bala

ye a? 'E li ndje kœgbɔ batisimunœ a ́mœ gbɔ bala
ye a?» 39Yé endje gi fœ she adœke: «A li dœ tœnœ
ye.» A Yisu gi fœ endje adœke: «Kpœtœpu, 'e ndjo
yashi kanganœ á mœ ndjo ye, yé 'e gbɔ batisimu
a ́mœ gbɔ ye. 40Kashe tœ kœza awa fœ uzu kœsœ
ga atɨ ga pa kuni mœ too ga pa gele mœ, asœmœ
wuwu mœ nene. Mbœrœ tœnœ kœdœ osho a ́ sœ
fœ endjenekema ́Ndjaba guma fœ endje.»

41Udu ayambarœnœ ndjokpa dji o'onœ atamœ
œ tetœ kœso ókó ga tœAjake dœYowane. 42Yisu e
endje para kɔkɔ œ pa fœ endje adœke: «'E wusœ
nœ adœke agbozugo yindœ nœ adœke azu lœpe
kolœ tshakudu tshagbozu nœ endje. Yé agboro
azu yi ndje ndœ kœma kolœ gbɔgbɔ endje ga pa
aaya azu. 43 Œneke sœsœ kœmbœrœtœ endje lœ
guru tœ 'e nene. Kashe, œ kœsœ adœke uzu gbe
kœsœ tœ egerœ uzu ugurutœ 'e, œ li adœke tshe
fatœ ye tœ ayi akwa nœ 'e. 44 Œ kœsœ adœke
anga uzu ugurutœ 'e yindœ kœsœ utshunœ, œ li
adœke tshe dœ kanga nœ 'e para kɔkɔ. 45Mbœrœ
Gbolo nœ uzu nana adœke azu mbœrœ akwa fœ
she nene, kashe tshe na tœ kœmbœrœ akwa fœ
azu dœpe ndje kœzatœye fœ kuzumbœrœkœshe
ukpu azu.»

Yisu shé Bartime, ayibula
(Wu ɓa tœMat 20.29-34; Luk 18.35-43)

46Yisu dœ ayambarœ nœ ye wuta ɓa lœ Yeriko.
Ɓata a ́ endje sœ kœwuta awa bale dœ azu ndjoro,
anga ayibula a ́ ɨ'ɨrɨ ye kœdœ Bartime, gbolo nœ
Time, sœ lima ɨndɨrɨ awa tœ kœyɔndœœrœ. 47Tœ
kœdji adœke Yisu uzu Nazarete dœke, tshe tetœ
kœ'e osho: «Yisu, Gbolo nœ Davidi, wu oyo mœ!»

48 Azu ndjoro rá she adœke tshe sœ koko, á tshe
kpa tá tshandœrawanœdœ ɔgbɔnœadœke: «Gbolo
nœDavidi, wu oyomœ!» 49Yisu ka yéœpa adœke:
«'E e she fœmœ.» Endje e ayibula sœmœœ pa fœ
she adœke: «Indji zœ ga waa, a ́alafo, tshe sœ kœ'e
ɓœ.»

50 Tshe za yɔgbɔdɔ lœba nœ ye vwi ga atɨ, œ su
gbuu a ́ na ga ndœ Yisu. 51 Yisu yu she adœke:
«Ɓœ yindœnœadœkemœmbœrœgaɗe fœ ɓœa?»
Ayibula gi fœ she adœke: «Ayi kœyisœrœ, kolœnœ
adœkemœkpawuosho.» 52Yisu pa fœ she adœke:
«Gu zœ, kœyindœrœnœ zœ she ɓœ ye.» Trale tshe
wu oshoœ te ndje tœ kœnamanda Yisu.

11
Yisu li ga lœ Yerusaleme
(Wu ɓa tœMat 21.1-11; Luk 9.28-40; Yow 12.12-

16)
1YisudœayambarœnœyendodœYerusaleme,

ndo dœ tshalakpɨ Betefaje œdœ Betani, gu ndœ
kaga ɔyɔ Olive. Tshe vwa anga ayambarœ nœ ye
bisha adœke: 2 «'E na ɓa lakpɨ a ́ sœ ɓa utshu 'e ɓa 'e
asœmœ. 'E kœwuta ɓa zœ, 'e wu aya ane a ́ endje du
she kpœtœmœ, a ́uzubale ɔɔdamba gapa yenene.
'E vwara sheœgudœ she gamœ. 3Œdœuzu kœyu
'e adœke: “Mbœrœgaɗe a ́ 'embœrœœrœata a?” E
gi o'o fœ she adœke: “Gbozu da gbe dœ she yé tshe
gi kane ye tœ ye fœ 'e katsha.”»

4 Endje ro œ gbɔ aya ane a ́ endje du she ɓa shu
ɓa lœ bɨngɨ ndo dœ manda ga ɨndɨrɨ ala awa á
endje vwara she. 5 Anga azunœ a ́ endje lœ lima
lœ bɨngɨnœ pa fœ endje adœke: «Œrœ gaɗe dá 'e
mbœrœ ataa a? Mbœrœ gaɗe a 'e sœ kœvwara aya

anenœ a?» 6 Endje gi o'o kolœ ɓata a ́ Yisu mɨ má
ndœ nœ fœ ndje, yé endje za awa fœ endje kœgu
dœ she. 7 Endje gu dœ aya ane sœmœ fœ Yisu, œ
gbaraala lœbanœendje gapayeyekaa ́Yisu ɔa ́ sœ
ga pa nœ. 8 Azu ndjoro saka ndje lœba nœ endje
ga tœ ala awa, anga endje ko kako ɔyɔ a ́ ndje de ɓa
lœ kɨndɨ. 9 Azu neke á ndje lœ lima utshunœ dœ
pe endjeneke a ́ endje lœ manda ye lœ lima kœpa
adœke: «Ozana! Ndjaba gbɔndœ tsheneke á tshe na
dœ ɨ'ɨrɨ ye! 10Ndjaba gbɔndœ akwa gbozunœ a ́ na
asœke, Ogo gbozu nœ aba azœ dœ Davidi! Ozana
fœ Ndjaba ɓa lafo!»

11 Yisu li lima ga lœ Yerusaleme, yé œ na ga lœ
anda Tepelo. Manda kœwu osho kɔkɔ ɨndɨrɨ tœ ye,
tshewuta awa bale dœ ayambarœnœye ndjokpa
dœ bisha tœ kœgu ga lœ Betani mbœrœ ɔlɔ ro ye.

Yisu darandœ ɔyɔ fige
(Wu ɓa tœMat 21.18-19)

12 Osho kɔrɔ lima pa nœ, lɔkɔ adœke endje
wuta ga lœ Betani, ogo mi Yisu. 13 Tshe wu
ɔyɔ fige lœ ɨngɨrɨnœ dœ kakonœ tœnœ, œ na
kœpara tshelœnœ adœke œne gbɔ ete anga elenœ
zœ. Kœndo she dœ tœnœ, tshe wu kolœ kakonœ
mbœrœ œ dœ ́dœ́ lima olo kœle figenœ nene.
14Yisu darandœ ɔyɔ figenœ a ́ pa adœke: «Adja uzu
kpa zɨ ele zœ nene.» Yé ayambarœ nœ ye dji lima
o'o nœ ye.

Yisu gɔrɔ ayi kœkaœrœ lœTepelo
(Wu ɓa tœMat21.10-17; Luk19.45-48; Yow2.13-

16)
15Manda nœ endje na ga lœ Yerusaleme. Yisu

li ga lœ Tepelo œ tetœ kœgɔrɔ azu a ́ ndje sœ lima

kœka œrœ nœ endje dœ pe endjeneke a ́ ndje sœ
lima kœyɔ œrœ kpaa ga ushu. Tshe ɨvwɨ ndaba
nœ azu kœyapa ngendja, œ geta ngande nœ ayi
kœka ambepa. 16Yisu vwaratœye adœke,uzubale
vwavwanga dœ gbarœ nœ ye to sœnda Tepelonœ
nene. 17Yé tshe tetœkœyisœœrœfœendje adœke:
«'E wuwusœ nœ nene a? Endje sú ɓa la Buku nœ
Ndjaba adœke: “Anda nœ mœ kœdœ anda kœza
avwala mbœrœ azu lœ ogo kɔkɔ.” Kashe 'e fa tœ
wutu nœ aayi angba!»

18 Agbozu tshapa anganga Ndjabanœ dœ aayi
kœyisœawa akwanœ dji ataa, œ tetœ kœpara awa
tœ kœwo she. Kashe endje sœ lima kœkpa awa ye
mbœrœ kœyisœrœ nœ ye gbɔ lima osho tœ lɔsu
azu ndjoro. 19Dœ kɨdala, Yisu dœ ayambarœ nœ
yewuta lakpɨnœ ye.

Kœyindœrœœdœavwala
(Wu ɓa tœMat 21.20-22)

20 Kpa kœvwanga endje dœ tshamazɨ, endje wu
adœke ɔyɔ fige ɔrɔ kpa ga tœ eshenœ. 21 Œndœ
o'onœ libi te lœ Petro, tshe pa fœ Yisu adœke: «Ayi
kœyisœrœ,wukane, ɔyɔfigenœa ́ ɓœdara libi ndœ
nœ ɔrɔ ye.» 22 Yisu gi fœ endje adœke: «'E sœ
dœ kœyindœrœ ga ndœ Ndjaba. 23Mœ sœ kœpa
dœ adjapu fœ 'e adœkeœ kœsœ adœke uzu pa fœ
kaganœ asœke adœke: “Gitœ zœ kpœke yé œ te
ga la kota”, a ́ tshe kœsœsœ dœ sharapu tœ lɔsu
ye nene, á sœ dœ kœyindœrœ adœke o'onœ a ́œne
pa œ mbœrœtœ endje ye, œ mbœrœtœ endje fœ
she tako. 24 Ádánœ a ́ mœ sœ kœpa fœ 'e adœke:
Œneke kɔ á 'e e osho ndœ nœ lœ avwala ɓa ndœ
Ndjaba, 'e yindœ nœ adœke 'e gbɔ kɔ, Ndjaba œ

to fœ 'e. 25Œ kœsœ adœke 'e ka kœza avwala fœ
Ndjaba, a ́ 'e kœsœ dœ o'o tœ lɔsu 'e ga tœ anga
uzu, 'e djerœndœ nœ yeka a ́ Aba 'e a ́ tshe sœ ɓa
lafo kœdjerœndœ ekperœ nœ 'e. [ 26 Kashe œdœ
'e kœsœsœ kœdjerœndœ ekperœ nœ anga 'e nene,
Aba 'e a ́ tshe sœ ɓa lafoœ djerœndje ndœ ekperœ
a ́ 'e mbœrœnene.]»

Tshagbozu nœYisu to kpœta?
(Wu ɓa tœMat 21.23-27; Luk 20.1-8)

27Endje kpa kwa ga lœ Yerusaleme, yé dœ lɔndɔ
a ́ Yisu sœ kœro ga lœ Tepelo, agbozu tshapa an-
ganga Ndjaba, aayi kœyisœ awa akwa dœ pe agbɔ
Ayuda na ga ndœ ye, 28 a ́ yu she adœke: «Ɓœ gbɔ
awa kœmbœrœ akwa nœ zœ asœke kpœta a? Uzu
ɗe ndje dá za awa kœmbœrœakwa ataa fœ ɓœa?»
29Yisu gi fœ endje adœke: «Mœ yindœ kœyu 'e dœ
o'obale,œkœsœadœke 'e gi o'o fœmœgba ́yekane
a ́ mœ kœyisœ osho a ́ mœ gbɔ awa kœmbœrœ dœ
œrœnœ asœ kɔ fœ 'e. 30Œɗe da ́ vwa lima Yowane
kœza batisimu fœ azu a? Œ dœ lima Ndjaba too
azu? 'E gi o'o fœmœ.»

31 Yé endje tetœ kœfa o'o ugurutœ ndje adœke:
«Œ kœsœ adœke a gi fœ she atake: “Ndjaba dá
vwa lima she”, tshe yu azœ adœke mbœrœ gaɗe
a yiyi lima ndœ o'o ama ye nene a? 32 Œ kpa
kœsœ adœke a gi adœke: “Azu dá vwa lima she”,
œ li ndje nene.» Gbambanœ nene, endje sœ lima
kœkpa awa azu mbœrœ azu kɔ wu lima sœnœ
adœke Yowane kœdœ lima adja ayi kœgbara o'o
ama Ndjaba kpœtœpu. 33 Yeka a ́ endje gi fœ Yisu
adœke: «Awuwusœ nœ nene.»

Á Yisu kœgi fœ endje ndje adœke: «Œmœ ndje
awa bale, mœ yi ndje sœ uzu a ́ tshe za awa nœ
kœmbœrœœrœnœ asœke kɔ fœ 'e nene.»

12
Ndœma toro nœ ayi kœdjo kɨndɨ
(Wu ɓa tœMat 21.33-46; Luk 20.9-19)

1Yisukpa tetœkœpao'o fœendje lœndœma toro
adœke: «Anga uzu bale djo lima kɨndɨ nœ ye, œ shi
ada vinu. Tshe tɔ gbadjadja dji tœnœtshakpata,œ
dji kudumbœrœkœpudœele vinunœ;œmɔ ɨngɨrɨ
anda gbara ga lafo a ́ kœsœ tshakudunœ yeka á
kœmesho pa vinunœ. Manda nœ, tshe guma o'o
ugurutœ ye dœ azu kœmbœrœ akwa kɨndɨnœ, œ
na ana. 2 Ɔlɔ kœkɔ ele vinunœ li, yé tshe vwa
anga ayi akwa nœ ye fœ endjeneke a ́ endje lœ ɓa
lœ kɨndɨnœ adœke endje vwa œsœ œnœ œne ele
vinunœ fœ œne. 3 Endje za she œ ɓi she kɔrɔnɔ
kɔrɔnɔ, œ gi she tshakane ye gbambanœ. 4 Tshe
kpa vwa anga angbɨ ayi akwa fœ endje, endje ɓi
ɔkɔrɔ tsheneke mœ, œ gu she ga panœ. 5 Tshe
vwa votɔ uzu fœ endje, yé endje wo tshenekemœ.
Ayengɔ kɨndɨ kpa vwa anga azu ndjoro, endje ɓi
anga aayi avwanœ a ́ tshe vwa endje asœmœ, œ
wo anga endje œ wo. 6Ayengɔ kɨndɨnœ sœpe dœ
uzu tshebabale, kolœ gbolo nœye a ́ tshe yindœye
waa. Tshe vwa she fœ endje tœ ndɔngɔlɔnœ dœ
gbetshelœadœke: “Endje kpandara ete awa gbolo
nœ mœ ye.” 7 Ɔlɔ a ́ endje wu gbolo nœ ye kœna
ga ndœ endje, endje guma o'o lœ oporo tœ endje
adœke: “'E wu, gbolonœ a ́ tshe sœpe dœ kɨndɨnœ
manda aba nœ dœke. A wo she yeka a ́ kɨndɨnœ

kœteœnœazœ!” 8Endje za sheœwo she,œza oko
ye vwi zara ga ushu lœ kɨndɨnœ.

9 «Ata ayengɔ kɨndɨnœ œ mbœrœ gaɗe? Tshe
na œ wo aayi akwa kɨndɨnœ kɔkɔ yé œ kpa za
akwanœ fœ anga angbɨ aayi akwa. 10 Damba 'e
dɨdɨ o'onœ asœke ala buku nœ Ndjaba nene a?
Endje su adœke:
“Badja a ́ ayi kœmɔ anda za vwi'i,
œtœnœdáwutabadjaa ́andaœshimbœrœtœnœ.
11Gbozu Ndjaba dá mbœrœakwa nœ asœmœ:
Yé a wu, œ ga tœ ala azœwaa!”»

12 Agbozu ayuda para awa tœ kœza she ga lœ
ka ́nga manda o'o ama ye asœmœ mbœrœ endje
wu lima sœnœ adœke tshe pa o'onœ tœ œne. Yé
kœwu adœke azu ngba limawaa, endje ka lima tœ
ye, a ́ guda ye.

Kœyɔ lapo nœ Sezare
(Wu ɓa tœMat 22.15-22; Luk 20.20-26)

13Manda nœ, endje vwa anga Afarisayi dœ pe
azu nœ Erode fœ Yisu, mbœrœ a ́ endje kœgbɔ she
manda ndœma ye. 14 Endje na œ yu she adœke:
«Ayi kœyisœrœ, 'a wusœ nœ adœke ɓœ sœ kœpa
okporo o'o, ɓœ sœsœ ndje kœkatœ zœ tɨ fœ uzu
adœke tshe li ga lœ zœ dœ ekpe o'o nene. Ɓœ
kpakpa awauzunene,œwuwundje tshatshu uzu
nene, kashe ɓœsœkœyisœadja awaNdjaba. Yépa
fœ 'a kane, œ li adœke azu yɔ lapo nœ Sezare a? A
yɔ too a yɔ nene?»

15 Ɓata Yisu wu lima sœ gbetshelœ nœ endje,
tshe pa fœ endje adœke: «Mbœrœ gaɗe a ́ 'e yu
tshelœmamœa? 'E na dœ anga ngendjanœ gamœ
dœ a wu kane» 16Endje na dœ anganœ bale. Yisu

pa fœ endje adœke: «Tshatshu uzunœ asœke dœ pe
ɨ'ɨrɨ ye a ́ ndje su asœke kœdœ œnœ ɗe?» Endje gi
fœ she adœke: «Œnœ Sezare.» 17 Yisu pa fœ endje
adœke: «'E gi œrœ nœ Sezare fœ Sezare, œnœ
Ndjaba kœdœ œnœ Ndjaba.» Endje ka tshikɨngɨ
mbœrœo'onœ á tshe gi fœ endje.

Asadukayi yu Yisu tœ upu nœ kœshe lœ akuzu
(Wu ɓa tœMat 22.23-33; Luk 20.27-38)

18 Anga Asadukayi na ga ndœ Yisu. Endje pa
œnœ endje adœke kœshe lœ akuzu gugu nene. Á
yu lima Yisu atake: 19 «Ayi kœyisœrœ, Moyize su
liyambeti fœ 'a adœke: Œdœuzu kœsœdœayanœ
a ́ tshe kœto yashe a ́ endje kœzuzu gbolo dœ she
nene, a ́ tshekœtshu,œliadœke tshe tokoyamanda
ayanœmbœrœ a ́ tshe kœzu gbolo lœ œsœ ayanœ
a ́ tshe tshu asœmœ. 20Mbœrœ tœnœ ataa, anga
ayazu mindu dœ bisha (7) lœ ayizu bale. Eyanœ
za yashe, œ zuzu uzu dœ she nene yé œ tshu ye.
21 Bishanœ to yashenœ manda ye, œ zuzu uzu
dœ she nene, œ tshu ndje ye. Votɔnœ awa bale.
22Ugurutœ endje mindu dœ bisha a ́ ndje to yashe
sœmœ, anga bale zuzu gbolo dœ she nene. Yé
manda nœ kɔ, yashenœ za awa œ tshu ndje ye.
23 Ataa, dœ olo nœ kœshe lœ akuzu, yashenœ œ
dœ awo ɗe, mbœrœ endje mindu dœ bisha kɔ to
lima she tœ awo endje yema a!»

24Yisu pa fœ endje adœke: «Koto a ́œndœ tœ 'eœ
ro 'e ata a? Ádánœ kœdœ adœke 'e wuwusœ buku
nœ Ndjaba dœ pe gbɔgbɔ ye nene. 25Ɔlɔ kœshe lœ
akuzu, azuœ totœ endje nene kashe endje lœ ɓata
aandjelu ɓa lafo. 26 Á kœdœ tœ o'o nœ kœshe lœ
akuzu, 'e dɨdɨ alambeti nœMoyize tœo'o a ́Ndjaba

pa lima fœ she ala owo á sœ lima kœtshi lœ ɔyɔ
nene a? Ndjaba pa lima fœMoyize adœke: “Œmœ
kœdœ Ndjaba nœ Abrayamo, Ndjaba nœ Izaka
œdœ Ndjaba nœ Yakobo.” 27 Tshe dœ ́dœ ́ Ndjaba
nœ akuzu nene, tshe kœdœNdjaba nœ azu a ́ ndje
sœ dœ soro. 'E lœ adja lœ djingili.»

Upu gaɗe da ropa anganœ kɔkɔ a?
(Wu ɓa tœ Mat 22.34-40; Luk 10.25-28; Luk

20.39-40)
28 Anga ayi kœyisœ awa akwa dji endje

kœvwarandœ o'onœ ataa, œ wu adœke Yisu gi
adja o'o fœAsadukayinœ. Á gitœ ye ndoo dœYisu
a ́ yu she adœke: «Awa o'o gaɗe dá ropa anganœ
lœ awa akwa a?» 29 Yisu gi adœke: «Alinœ kœdœ:
Azu Israyele, 'e dji kane, Gbozu, Ndjaba nœ azœ
sœ tshebabale. 30 Yindœ Gbozu Ndjaba nœ zœ
dœ lɔsu zœ bale, dœ ɨshirɨ zœ kɔ, dœ gbetshelœ
nœ zœ kɔ dœ pe gbɔgbɔ zœ kɔ. 31 Bisha awa
o'o dœke: Yindœ yanga zœ ɓata ɓœ yindœtœ
zœ dœ tœ zœ. Anga upu a ́ ro œneke bisha gugu
nene.» 32Ayi kœyisœ awa akwa pa fœ she adœke:
«Adjapu, ayi kœyisœrœ, ɓœ pa okporo o'o, Ndjaba
sœ tshebabale yé anga ɓata she gugu nene. 33 Yé
kœyindœ ye dœ lɔsu zœ bale, dœ kœwusœrœ nœ
zœkɔ, dœ gbɔgbɔ zœ kɔœdœndje kœyindœyanga
zœ ɓata a ́ ɓœ yindœtœ zœ dœ tœ zœ, ropa kœsho
agea pa wopa fœ Ndjaba œdœ tokóró kɔ.» 34 Yisu
wu adœke tshe gi o'o tœ uzu nœ kœwusœrœ,œ pa
fœ she adœke: «Ɓœ ndo tœ kœte uzu Ogo gbozu
nœ Ndjaba.» Anga uzu bale a ́ tshe kpa yu she dœ
o'o gugu nene.

MasiyaœdœDavidi
(Wu ɓa tœMat 22.41-46; Luk 20.41-44)

35 Ɔlɔnœ á Yisu sœ lima tœ kœyisœ œrœ ɓa lœ
Tepelo, tshe yu adœke: «Œ mbœrœ kotoo a ́ aayi
kœyisœ awa akwa pa adœke Masiya kœdœ gbolo
nœ Davidi a? 36 Ɔtshɔ Ɨshirɨ mbœrœ akwa lœ
Davidi, yé tshe pa tœ ye dœ tœ ye adœke:
“Gbozu Ndjaba mɨndœ nœ fœ Gbozu nœ mœ

adœke:
Sœ ga atɨ ga pa kuni mœœrrr
mœ kœko ayingba zœ gatshakudu ada zœ

yekane.”
37Davidi dœ tœ ye e she Gbozu yé mbœrœ gaɗe á
tshe kpa fa gbolo nœ ye a?» Azu ndjoro sœ lima
kœdji she dœ yanga.

Yisu pa o'o dœ ádá aayi kœyisœawa akwa
(Wu ɓa tœMat 23.1-12; Luk 20.45-47)

38 Lœ kœyisœ œrœ nœ ye, tshe pa lima adœke:
«Ala 'e gbɔ dœ aayi kœyisœ awa akwa kane: Endje
yindœ kœyisœtœ endje kœro dœ yɔgbɔdɔ lœba tœ
ala azu yeka á 'e kœbala endje lœ ukpulu azu.
39Endje yindœ kœsœ lœ ngande a ́ sœ ɓa utshunœ
lœ sinagoga œdœ pe kœsœ ɓa tœ œsœ agboro
azu lœ angbo. 40 Endje u ayashe koya œ ko
œrœ tœ endje kɔ, endje yindœ kœ'e osho œrrr fœ
Ndjaba yeka azu kœgbe adœke œne dá dœ ɔtshɔ
azu. Mbœrœ tœnœ ataa, Ndjaba œ wa bala ɔgbɔ
ngbanga ga tœ endje.»

Tokóró nœ yashe koya
(Wu ɓa tœ Luk 21.1-4)

41Yisu sœgaatɨ ɓa sœndaTepelo, ga ɨndɨrɨ gbarœ
tokóró a ́ sœ kœwu mara kœto œrœ nœ azu fœ

Ndjaba. Ayi kœgbɔ ukpulu œrœ sœ lima kœto
egerœ ngendja. 42 Atamœ yeka anga yashe koya
a ́ tshe dœ ayi oyo a ́ akɔnœ tshu, na ndje a ́ ko
kolœ aya ngendjaœnœye bibisha va ga lœ gbarœ
tokórónœ. 43 Yé Yisu e ayambarœ nœ ye, œ pa
fœ endje: «Mœ pa fœ 'e dœ okporo o'o adœke
yashe koya nœ asœke to œnœ ye kœropa azu kɔ.
44 Gbambanœ nene, azu kɔ ko ngendja neke á
sœsœ dœ akwa ɓa ndœ endje nene, kashe œshe,
tshe ko œneke kɔ a ́ tshe sœ dœ tœnœ, a ́ sœ má
adœke tshe zɨ dœœrœnœ ye.»

13
Yisumɨndœ nœadœke anda Tepeloœ ndɨ
(Wu ɓa tœMat 24.1-3; Luk 21.5-7)

1Lɔndɔ a ́ Yisu sœ lima kœwuta sœnda Tepelonœ,
anga ayambarœ nœ ye pa fœ she adœke: «Ayi
kœyisœrœ, wu kane! Wu ogboro badjanœ asœ,
wu egerœ zamɨtɨ andanœ asœ!» 2 Yisu pa fœ
she adœke: «Ɓœ wu egerœ andanœ asœmœ?
Anga badjanœ bale œ ka pe lafo nene, endje ndɨ
tshelœnœpara ye.»

3 Yisu na kœsœ ga atɨ ɓa pa kaga ɔyɔ Olive kpœ
tshatshuTepelo. Petro, Jake, YowaneœdœAndere
a ́ endje sœ lima kpœsœnœ dœ she yu she adœke:
4 «Pa fœ 'a kane. Dœ ɔlɔ gaɗe dá œrœnœ asœmœ
œmbœrœmá tœ endje a? Yé œrœ gaɗe da ́mamá
adœke olonœ tɔ ye a?»

Kosheœdœoyoœ na
(Wu ɓa tœMat10.17-22;Mat24.4-14; Luk12.11-

12; Luk 21.8-19)

5 Yisu pa fœ endje adœke: «Ala 'e gbɔ, uzu bale
fafara 'e nene. 6Azu ndjoroœ na bala dœ ɨ'ɨrɨmœ,
yé œ pa adœke: “Œmœ kœdœMasiya.” Endje fara
azu ndjoro. 7 Ɔlɔ a ́ 'e kœsœ kœwu koshe lakpɨ too
kœdji o'o nœ koshe zara, awa zaza 'e nene. Œ li
adœkeœrœataambœrœtœendje utshunœ, kashe
œ dœ ́dœ ́ damba kœka tshapashɔnœ dœmœ nene.
8Azu tshelœ ogo baleœ tetœkoshe dœazu tshelœ
anga ogo, yé anga ogo gbozuœnga ndje koshe dœ
anga ogo gbozu. Ɔshɔ œ turutœ ye lœ ogo kɔ, yé
egerœ ogoœ za osho djigi. Œ sœ ngbewo ɓata oyo
a ́ yashe œwu utshu kœzu gbolo nœ ye.»

9 «Kashe ala 'e gbɔ pa undu 'e kane. Endje tɔ bala
meza pa 'e, endje ɓi bala 'e kɔ lœ Sinagoga, endje
yu ama 'e dœ ala agbozugo dœ pe ndje agboro
agbozumbœrœmœ, yé 'e pa bala o'ombœrœupu
nœ mœ fœ endje. 10 Mbœrœ œ sœ adœke Ɔtshɔ
O'o wuta ga ndœ azu kɔ lœ ogo utshunœ adœke
ndɔngɔlɔ osho œ ka. 11Á kœsœ adœke endje ko 'e
na tœnœ ga tœ osho kœwa ngbanga, 'e tɔtɔ lɔsu 'e
tœ o'o á 'e pa nene. Dœ lɔkɔnœ asœmœ, 'e pa o'o
neke a ́ wuta lœ gbetshelœ nœ 'e. Mbœrœ o'onœ
toto lœ 'e dœ tœ 'e nene, kashe Ɨshirɨ nœ Ndjaba
dá to o'onœ fœ 'e. 12 Uzu œ va atɔ ayanœ ndœ
kuzu, aba gboloœ za gbolo nœye adœke endjewo
she ye. Agbolo œ gbɔ upu dœ aayi kœzu endje yé
œ mbœrœ adœke endje wo endje ye. 13Azu kɔ œ
yiangba 'embœrœ ɨ'ɨrɨmœ. Kashe uzu neke a ́ tshe
ru lɔsu ye œrrr kpa ga tœ kœka oshonœ, tshe gbɔ
soro.»

Ɔlɔ kœwuœrœkanga
(Wu ɓa tœ Mat 24.15-25; Luk 21.20-24; 17.23;

Luk 21.8)
14 «Uzu a ́ tshe kœdɨ mbeti nœ asœke, tshe gbe

dœ tœnœ dœ ɔtshɔnœ kane: Á kœsœ adœke 'e wu
ekpe Ayi kœndɨœrœ ɓa tœ osho a ́ li dœ she kœsœ
tœnœ nene, œ li adœke azu ogo Yuda kpa œ kotœ
endje yiwa tœnœ ɓa pa kaga. 15 Tsheneke á tshe
kœsœbala ɓapaanda, tshekpa jerœgaatɨ tœkœrɔ
gbarœ nœ ye ɓa sœnda yeka á kœkpa dœ tœnœ
nene. 16 Tsheneke a ́ tshe kœsœ bala ɓa lœ kɨndɨ,
tshe kpa fatœ ye ndœ kœgu ɓa lakpɨ ndœ kœza
lœba nœ ye nene! 17 Egerœ oyo mbœrœ ayashe
a ́ ndje lœ bala dœ nguzu œdœ endjeneke a ́ ndje
sœkœko ɔngɔ ga lœamaagbolo dœ ɔlɔnœasœmœ.
18 'E kɨ fœ Ndjaba adœke œ mbœmbœrœtœ endje
dœ olo kpengba ɨzɨ* nene. 19Mbœrœ dœ lɔkɔnœ
asœmœ, azu œwu bala œrœ kanga œneke á endje
wuwu anganœ bale nene kœtotœ ali kœmbœrœ
tshapashɔ, dœ lɔkɔ a ́ Ndjaba mbœrœ tshalafo dœ
pe tshaatɨ œrrr ga tœ kpesheke nœ asœke, yé
mara neke kpa mbœrœtœ endje nene. 20 Œdœ
Gbozu kœgbe má lima tœ kœgi a ́tá olonœ nene,
uzu bale œ sœpemá dœ soro nene, kashembœrœ
endjeneke á tshe ke endje dá tshe gi a ́tá olonœ ga
utshunœ.

21 «A kœsœ adœke uzu pa fœ 'e adœke: “'E wu,
Masiya dœke! 'E wu, tshe sœ ɓa e!” 'E yiyindœ nœ
fœ she nene. 22 Gbambanœ nene, azu a ́ ndje pa
adœke œne kœdœ Masiya dœ pe aayi kœgbara o'o
nœ wala œ wuta bala ndjoro. Endje mbœrœ afá
dœ pe ambárá œrœ ndjoro tœ kœgbɔ awa kœbɨlɨ
* 13.18 13.18 Olo kpengba ɨzɨ ɓa ndœ Ayuda, kœdœ olo á yavuru
œ ni waa lœnœ

dœendjeneke á Ndjaba ke endje. 23Kashe 'e, ala 'e
gbɔ kane! Mœ pandœ nœ kɔ fœ 'e utshunœ ye.»

KœnaGbolo nœ uzu
(Wu ɓa tœMat 24.29-31; Luk 21.25-28)

24«Mandaolo kœwuœrœkanganœasœmœ, osho
œbu yé ɔlɔœ tɔ nene, 25angerepeœ yo ga atɨœdœ
œrœnœgbɔgbɔ kɔ ɓa lafoœ turutœ ye. 26Yeka a ́ 'e
wuGbolo nœuzu kœna lœ ondoro dœgbɔgbɔdjigi
œdœ lœ mokɔ. 27 Tshe vwa bala aandjelu nœ ye
tœoshokɔpa ɔshɔdœtshalafondœkœngbɔɓabala
endjeneke a ́Ndjaba ke endje.»

Ɔyɔ fige yisœœrœ
(Wu ɓa tœMat 24.32-36; Luk 21.29-33)

28 «'E gbɔœrœ lœ kœyisœœrœ á ɔyɔ fige œ yisœ
nœ kane. Ɔlɔnœ a ́ 'e kœwu kako ɔyɔ fige a ́ sœ
kœyo tœ ganeanœ kɔ, a ́ tafonœ kœwuta, 'e wusœ
nœ adœke olo kœlu ngwarœ ndo ye. 29 Œ sœ
ndje atamœ fœ 'e, ɔlɔ a ́ 'e kœwu ndje œrœ ata
kœmbœrœtœ endje, 'e wusœ nœ adœke Gbolo nœ
uzu ndoo ye, tshe sœ lœmanda 'e. 30Mœ sœ kœpa
adjapu fœ 'e, azu nœ tshakpesheke, endje ro kɔ
nene áœrœnœœmbœrœtœendje. 31Tshalafo dœ
tshapa ɔshɔœ ro, yé o'o amamœœ ro nene.»

'E lolo nene
(Wu ɓa tœ Mat 24.42; Mat 25.13-15; Luk 12.36-

38; 19.12-13)
32 Kashe ɔlɔnœ, uzu bale œ wusœ nœ nene,

œdœ andjelu ɓa lafo, œdœ Gbolo nœ uzu, endje
wuwusœ nœ nene, kolœ Aba bale da ́ wusœ nœ.
33 «Ala 'e gbɔ, yé 'e lolo nene mbœrœ 'e wuwusœ
olonœnene. 34Œsœ ɓata anga uzu na ana, a ́ katœ
manda gbagba nœ ye tɨ fœ aayi kœgbɔndœ nœ. Á

pa fœ endje adœke endje ko ala endje tœnœ. 35 'E
koala 'e tœnœmbœrœ'ewuwusœ ɔlɔkœguayengɔ
andanene, dœakɨdala, dœabutshɔ, lœ ɨkɨ kɔngato
too dœ tshamazɨ, 36mbœrœ tshewuwuta ngbangi
œ gbɔ 'e yé 'e sœ tœ olo nene. 37O'o a ́mœpa fœ 'e,
mœ sœ kœpa fœ azu kɔ: 'e lolo nene.»

14
Kœvwarandœo'o tœ kœza Yisu
(Wu ɓa tœ Mat 26.1-5; Luk 22.1-2; Yow

11.47,49,53)
1 Œ sepe lima olo bisha tœ angbo nœ Pake

œdœ pe ndje œnœ mapa neke á susuku nene
yeka agbozu tshapa anganga Ndjaba œdœ ndje
aayi kœyisœ awa akwa para lima awa adœkeœne
za Yisu ndœ kœwo she. 2 Endje pa ugurutœ
endje adœke: «A zaza she lœ lɔndɔ angbonœ nene
mbœrœazuœ vwaratœ endje ye.»

Anga yashe bale su ungu yombo ga lœ kumu
Yisu

(Wu ɓa tœMat 26.6-13; Luk 7.36-38; Yow12.1-8)
3 Yisu sœ lima lœ Betani ɓa sœnda nœ ayi

boroma Shimu kœzɨœrœ, anga yashe bale na dœ
ungu yombo nœ ye lœ anga a ́ endje mbœrœ dœ
badja albatre. Yombonœ asœmœdœadja narde á
amanœ gbɔ dœ panœ. Tshe kavwa ama anganœ
a ́ su yombonœ ga lœ kumu Yisu. 4 Anga azunœ
a ́ ndje lœ lima tœ œsœnœ oma dœ ókó a ́ pa lœ
ugurutœ endje adœke: «Mbœrœ gaɗe á tshe ndɨ
ungu yombo nœ ye atamœ a? 5 Endje za má
yombonœ asœmœ, œ za yɔ œrœ œ gbɔ denari
kœropa kama votɔ á kœkurutshelœnœ tœ ayi oyo!»
Tshelœ endje ɔɔrɔ gboo ga tœ yashenœ asœmœ.

6Yé Yisu pa adœke: «'E katœ ye yé,mbœrœ gaɗe
a ́ 'e suku dœ she a? Tshe mbœrœ ɔtshɔrœ ga
tœ mœ. 7 Ayi oyo, 'e lœ dœ endje ɔlɔ dœ ɔlɔ yé
ɔlɔnœ a ́ lɔsu 'e kœyindœnœ, 'e mbœrœ ɔtshɔrœ fœ
endje zœ. Kashe œmœ, a lœlœpe dœ 'e waa nene.
8Œrœásœma ́adœke tshembœrœdá tshembœrœ
asœmœ: Tshe sú ungu yombo ga tœmœutshu nœ
kœshi mœ. 9 Mœ sœ kœpa dœ okporo o'o fœ 'e
adœke, osho kɔ a ́ endje pandœƆtshɔO'o, endje gbe
dœœrœ á yashe sœkembœrœ asœ.»

Yudasi za Yisu yɔœrœ
(Wu ɓa tœMat 26.14-16; Luk 22.3-6)

10Yudasi Isikariote, angabale lœayambarœnœ
Yisu ndjokpa dœ bisha, na ga ndœ agbozu tshapa
angangaNdjaba kœza Yisu yɔœrœ. 11Kœdji o'onœ
ataa, endje sœdœyangaœdɨmbulukœkongendja
fœ she. Yudasi te lima tœ kœmirœtshelœ ye ndœ
olo ga ɗe dá œne kœza she fœ endje.

Ayambarœ nœYisu guma rœgo angbo Pake
(Wu ɓa tœMat 26.17-19; Luk 22.7-13)

12 Dœ olo angbo nœ mapa á susuku nene, á
endje wo lima aya apata pa angbo Pakenœ. Yeka
ayambarœ nœ Yisu yu she adœke: «Ɓœ yindœ nœ
adœke a na ɓata a ́ kœguma kœzɨrœ Pakenœ fœ ɓœ
a?» 13 A tshe vwa anga ayambarœ nœ ye bisha
adœke: «'E na ɓa lœ egerœ ongbo, 'e gbɔtœ 'e dœ
anga yakoshe a ́ tshe za lɔsú ungu ga lœ kumu ye.
'E te mangba ye 14 yé osho a ́ tshe li ga tœnœ, 'e
pa fœ ayengɔnœadœke: “Ayi kœyisœrœyu adœke:
Osho á mœ zɨ Pakenœ dœ ayambarœ nœ mœ
sœ kpœta a?” 15 Tshe yisœ anga gbɔshɔ œneke á
sœ tœ egerœnœ ɓa lafo dœ œrœ neke a ́ li lœnœ

kɔkɔ, yeka á 'e kœguma kœzɨrœnœ ɓa zœ fœ azœ.»
16Ayambarœro ɓa lœongbo,œgbɔœnekekɔ á tshe
pa ma ́ tœnœ fœ endje asœmœ, yé a ́ endje guma
kœzɨrœ Pakenœ kpœtœmœ.

Anga yambarœ nœYisuœ ka she
(Wu ɓa tœ Mat 26.20-25; Luk 22.14; Yow 13.21-

30)
17 Dœ akɨdala, tshe yikumu ye dœ ayambarœ

nœ ye ndjokpa dœ bisha. 18 Ɔlɔ á endje sœ pa
kœzɨrœ,Yisupa fœendje adœke: «Mœsœkœpadœ
okporo o'o fœ 'e adœke, anga uzu bale ugurutœ 'e
a ́ tshe sœ kœzɨœrœ dœmœ kpœtœœsœnœœ ka
mœ.» 19Kœdji o'o ataa, œ za oyo tœ lɔsu endje, yé
endje tetœkœyu sheuzudœuzuadœke: «Œdœmœ
a?» 20 Tshe gi fœ endje adœke: «Œdœ anga yanga
'e ugurutœ 'e ndjokpa dœ bisha, a ́ 'a sœ kœngbɔ
kane a lœ gbarœ kœzɨrœ dœ she bale asœmœ.
21 Gbambanœ nene, Gbolo nœ uzu œ tshu ɓata
a ́ endje sú lima ala buku nœ Ndjaba tœ upu nœ
ye. Kashe oyo nœ uzu a ́ tshe ka Gbolo nœ uzu fœ
angbɨ azu! Œ sœ ma ́ dœ ɔtshɔnœ mbœrœ uzunœ
adœke adja endje zuzu she nene.»

Unduœdœ indji Yisu
(Wu ɓa tœ Mat 26.26-29; Luk 22.15-20; 1Ko

11.23-26)
22 Ɔlɔ a ́ ndje sœtœ kœzɨ œrœ, Yisu za mapa œ

dongaNdjaba,œkavwa tshelœnœ,œko fœayam-
barœ nœ ye, yé œ pa adœke: «'E ko, asœ kœdœ
undu mœ.» 23Manda nœ, tshe za ndje yashi, yé
manda kœdonga Ndjaba, tshe za fœ endje, a ́ endje
kɔ ndjo. 24 Yé a ́ tshe mɨndœ nœ fœ endje adœke:
«Asœ kœdœ indji mœ, indji a ́ guma ayo ugurutœ

Ndjaba dœ azu, a ́ tu mbœrœ azu kɔ. 25 Mœ sœ
kœpa dœ adjapu fœ 'e adœke, mœ kpa ndjo vinu
nene œrrr lɔkɔnœ a ́ mœ ndjo bala tafonœ ɓa lœ
OgogbozunœNdjaba.» 26MandakœdongaNdjaba
dœitshi, endjewutandœkœɔgapakaga ɔyɔOlive.

Yisu gbara fœ Petro adœke tshe 'eaœne
(Wu ɓa tœ Mat 26.30-35; Luk 22.33-34; Yow

13.37-38)
27Yisu pa fœ endje adœke: «E'e kɔ 'e katœmœ tɨ

ye, mbœrœ endje sú ala Buku nœ Ndjaba adœke:
“Mœ wo bala ayi kœgbɔndœ apata yé apatanœ
œ ndjɔtshelœtœ endje kpa ye.” 28 Kashe manda
kœshe mœ lœ kuzu, mœ na bala utshu 'e ga lœ
Galilayi.» 29 Petro pa fœ she adœke: «Ataa azu kɔ
kœkatœzœ tɨ, mœkatœzœ tɨnene.» 30ÁYisu gi fœ
she adœke: «Mœ pa fœ ɓœ dœ adjapu adœke, dœ
abutshɔnœ asœke, utshu nœ bisha ɨkɨ kɔngato, ɓœ
pa adœke ɓœ wuwusœ mœ nene awa votɔ.» 31 A
Petro kpa pa fœ she adœke: «Œ kœli adœke a tshu
dœ ɓœ,mœpa bale nene adœkemœwuwusœ zœ
nene.» Yé udu ayambarœnœpa ndje awa bale.

Yisu ɓa lœGetesemane
(Wu ɓa tœMat 26.36-46; Luk 22.40-46)

32Manda nœ, Yisu dœ ayambarœ nœ ye wuta
ɓa lœangaoshobale á ɨ'ɨrɨnœkœdœGetesemane á
tshe pa fœendje adœke: «'E lœ ga atɨ kpœkemœna
kœkɨ fœ Ndjaba kane.» 33Tshe za Petro, Jakeœdœ
Yowane po tœ ye. Œ tetœ kœza oyo fœ she yé awa
li she gɔrɔ. 34Á tshe pa fœ endje adœke: «Lɔsu mœ
sœ tshé tshé dœ oyo adœke mœ tshu ye. 'E lœpe
kpœkekashe 'e lolonene.» 35Tshegitœye tœendje
teasho ga utshunœ, œ gote ga lœ ɔshɔ, œ kɨ fœ

Ndjaba adœke awaœrœnœa ́ yindœ kœmbœrœtœ
endje, gitœ endje tœ œne. 36 Tshe pa adœke: «Aba
mœ, ɓœ li kœmbœrœ œrœ kɔ, gi yashi kanganœ
asœkeutshumœ. Mbœmbœrœœneke a ́mœyindœ
nœ nene kashe mbœrœ œneke a ́ li dœ gbetshelœ
nœ zœ.»

37Tshe fatœ ye, œ gu ga ndœ endje, œ gbɔ endje
lœ olo. Tshe e Petro œ yu she adœke: «Shimu, ɓœ
lo lo a! Ɓœ sœsœ dœ gbɔgbɔ tœ kœsœ uburu tœ
ala zœmanda ada ɔlɔ bale nene a? 38 'E lolo nene,
yé œ kɨ fœ Ndjaba adœke Satana fafara 'e nene.
Ɨshirɨ uzu gbe dœ kœmbœrœ ɔtshɔrœ yeka a ́ undu
ye gugu dœ gbɔgbɔ nene.»

39 Manda nœ, tshe kpa kwatœ ye tœ bishanœ
kœkɨ fœ Ndjaba kolœ dœ o'onœ a ́ tshe pa má
utshunœ asœmœ. 40 Tshe kpa gu ga ndœ ayam-
barœnœ, œ gbɔ endje kolœ lœ olo, ndara olonœ
na lima pa endje, awa endje gi lima o'o fœ she
gugu nene. 41Tshe kwa tœ votɔnœ,œpa fœ endje
adœke: «'E sœpe kœlo tœnœœdœ pe kœyatœ 'e a?
Ɔlɔnœ to ye! 'E wu kane, endje na kœza Gbolo
nœ uzu gatshakane ayi kœmbœrœ ekperœ. 42 E
a ́alafo, a na! Ayi kumumœmá na ye!»

Kœza Yisu
(Wu ɓa tœMat26.47-56; Luk22.47-53; Yow18.2-

11)
43 Lɔndɔ a ́ Yisu sœpe kœpa o'o kolœnœ atake,

Yudasi, anga ayambarœ lœ andjokpa dœ bisha
yi kumu ye. Tshe na awa bale dœ azu ndjoro
dœ ɨngɨrɨ yakamba œdœ pe ndɨndɨ ɔyɔ tshakane
endje. Agbozu tshapa anganga Ndjaba, aayi
kœyisœ awa akwa œdœ agbɔ Ayuda dá vwa lima
endje. 44 Yudasi á tshe za Yisu yɔ œrœ pa lima

tshelœ o'o dœ endje adœke: «Uzu a ́ mœ kœuru
tshelœ utu ye, œshe dœmœ. 'E za she, yé ala 'e gbɔ
yeka a ́ 'e kœgudœshe.» 45Trale Yudasiwuta,œna
ndo dœ she a ́ pa fœ she adœke: «Ayi kœyisœrœ!»
Ngbewo á uru tshelœ utu ye. 46Azunœ tepa Yisu,
a ́ za she. 47Yeka anga yanga endje a ́ tshe sœ lima
kpœtœmœ gbota ɨngɨrɨ yakamba nœ ye a ́ de anga
ayi akwa nœ egerœ nganga Ndjaba, a ́ wa utu ye
ndja.

48 Yisu pa fœ endje adœke: «'E na dœ ɨngɨrɨ
yakamba dœ pe ndje ndɨndɨ ɔyɔ tshakane 'e ndœ
mœ ɓata œmœ kœdœ ayi angba a? 49 Ɔlɔ dœ
ɔlɔ, mœ sœ lima lœguru tœ 'e, mœ yi ndje lima
œsœ œrœ lœ Tepelo, yé 'e zaza mœ lima nene.
Kashe œneke kɔwuta mbœrœ adœke o'o ala buku
nœ Ndjaba kœmbœrœtœ ye.» 50Ayambarœnœ kɔ
katœ ye tɨ, yé œ kpa kpɨrɨ. 51Anga gbolo yakoshe
bale na lima manda ye, tshe i lima akpa ayi lœba
ga tœ ɨgɨ ye. Endje za she. 52A tshe katœ akpa ayi
lœbanœ tɨ, a ́ djɔ dœ ɔrɔ kpendro.

Yisu ɓa utshu aayi kœwa ngbanga
(Wu ɓa tœ Mat 26.57-68; Luk 22.54-55,63-71;

Yow 18.12-18)
53Endje za Yisu gutœnœ ɓa utshu egerœnganga

Ndjaba. Agbɔ ayudanœ ndje dœ aayi kœyisœ awa
akwanœ dœ pe agbozu nœ anganga Ndjabanœ
kɔ ngbɔtœ endje gasœnœ. 54 Petro sœ lima kœna
manda Yisu yima yima lœ ɨngɨrɨnœœrrr ɓa uguru
gbagba anda nœ egerœ nganga Ndjaba, yé a ́ sœ
limaga ɨndɨrɨowoawabaledœayiakwanœgbozu
nœ anganga Ndjaba. 55 Agbozu tshapa anganga
Ndjaba dœagboro aayi kœwangbanga, sœ kœpara

lima awa adœke œne gbɔ anga uzu a ́ tshe kœpa
anga tshenea o'o goroœsœYisu, a ́œne kœgbɔ awa
kœwo she. Yé endje gbɔgbɔ œnœ endje lima uzu
bale nene. 56Mbœrœ ɨlɨ azunœ sœ lima kœko o'o
ga pa ye, kashe ama endje sœsœ lima bale nene.

57Anga endje a ́alafo, œ za ɓishu ga pa ye adœke:
58 «A dji lima she adœke: “Œmœ, mœ ndɨ bala
tshelœ anda Tepelonœ a ́ azu mbœrœ dœ kane
endje ye, yeka manda olo votɔ a ́mœ kpa mɔ anga
tafonœœneke a ́ azuœ li kœmbœrœdœkane endje
nene.”» 59 Ata atamœ gbaa, o'o ama endje sœsœ
lima ndje awa bale nene.

60 Yé a ́ egerœ nganga Ndjaba áafo gbara lœ
ugurutœ azu a ́ endje ngbɔtœ endje asœmœ, á yu
Yisu adœke: «Ɓœ ɨɨ ama zœ ndœ o'o œneke kɔ á
azu œ ko ga pa zœ asœke nene a?» 61 Yé Yisu sœ
œrœnœye ko ko ko,œ ɨɨ ama ye bale nene. Egerœ
nganga Ndjabanœ kpa yu she adœke: «Ɓœ kœdœ
Masiya, Gbolo nœ Ndjaba á azu œ donga she a?»
62Yisugi adœke: «Œ̃,œmœkœdœshe. Yé 'ewubala
GbolonœuzukœsœgaatɨgapakuniNdjaba á tshe
sœdœgbɔgbɔ kɔ, yé 'ewundje bala she kœjerœ lœ
ondoro ɓa lafo.»

63 Kœdji ataa, egerœ nganga Ndjaba oma dœ
ókó,œsuru tshelœ lœba tœye, yé a ́paadœke: «Ádá
kpa kœdji atimu tœ azœ gugu nene! 64 'E dji she
kœpa ngbɨndɨ o'o goro œsœ Ndjaba a! 'E gbe má
œnœ 'e dœ tœnœ kotoo?» Yé ngbɨɨ endje wa ga tœ
ye adœke: «Tshe li dœ kuzu!»

65Anga endje ugurunœ tetœ kœtu ngusha ga tœ
ye, kœgwa ala ye dœ lœba, kœdu she, a ́ lœ kœyu
she adœke: «Pandœ uzunœ a ́ tshe du ɓœ!» Yé aayi
akwanœ tshu ga paye á sœ kœda ala ye.

Petro 'ea Yisu
(Wu ɓa tœ Mat 26.69-75; Luk 22.56-62; Yow

18.17,25-27)
66 Ɓata á Petro sœpe lima ɓa atɨ ɓa lœ gbagba,

anga yashe akwa nœ egerœ nganga Ndjaba yi
kumu ye. 67Tshe wu Petro ɓa ɨndɨrɨ owo, a ́ tondœ
ye œrrr, a ́ yu she adœke: «Œɓœ ndje, ɓœ kœdœ
lima anga uzu nœ Yisu, uzu Nazarete.» 68 Petro
vusœ nœ a ́ pa adœke: «Mœ wuwusœ ye nene yé
mœ sœndje gene nœo'onœ a ́ ɓœsœkœpa tœnœ.»
Tshe a ́afo œ wuta œ ká ɓa tœ manda gbagbanœ.
69 Yashe sœmœ wu she œ tetœ kœmɨndœ nœ fœ
azu a ́ ndje lœ lima kpœtœmœ adœke: «Uzunœ á
tshe sœ ɓa e, kœdœanga azunœ asœmœ.» 70Petro
kpa vusœ nœ. Manda nœ teasho, azu a ́ ndje lœ
lima kpœtœmœ kpa yu Petro adœke: «Adjapu, ɓœ
kœdœ anga uzunœmbœrœ ɓœ kœdœ uzu tshelœ
Galilayi.» 71 Petro tetœ kœdarama ye dœ pe kœwa
ɨgɨ ye adœke: «Mœwuwusœ yakoshenœ a 'e pa tœ
ye asœmœ nene.» 72Ngbewo, á kɔngato kpa kɨ tœ
bishanœ. YéPetro gbe tshelœyendœo'onœa ́Yisu
pa lima fœ she adœke: «Utshunœadœke kɔngato kɨ
awa bisha ɓœ pa wa ɓœ wuwusœ mœ nene awa
votɔ.» Tshe wuta dœ ɔgbɔ ga ushu, yeka a kɨ.

15
Yisu ɓa utshu Pilato
(Wu ɓa tœ Mat 27.1-2,11-26; Luk 23.1-5,13-25;

Yow 18.28–19.16)
1Dœ tshamazɨ tuu, agbozu tshapa anganga Nd-

jaba vwarandœ o'o dœ agbɔ Ayuda, aayi kœyisœ
awa akwa œdœ pe aayi kœwa ngbanga para kɔkɔ.
Endje i Yisu ga tœnœ, œ na dœ she fœ Pilato.

2 Pilato yu she adœke: «Œɓœ kœdœ gbozugo nœ
Ayudaa?» Yisugi fœsheadœke: «Œɓœdápaataa.»

3 Agboro agbozu tshapa anganga Ndjaba pa
wala ga pa ye tɔpanœ kpuru. 4 Pilato kpa yu she:
«Ɓœ ɨ ama zœ nene a? Dji o'o a ́ endje pa ga pa zœ
asœke.» 5Kashe Yisu gigi o'o bale nene, yé uvuru
Pilato kpa ye.

6 Lɔkɔ angbo Pake lœ ngbugu bale dœ bale kɔ,
Pilato sœ lima kœkatœ ayi ka ́nga bale, tsheneke
a ́ endje kœyɔndœ ye. 7 Yé tsheneke a ́ endje e
she Barabase sœ lima lœ kánga dœ anga azu á
endje nga koshe œrrr á wo uzu. 8 Azu ndjoro
na ga ndœ Pilato, œ tetœ kœyu she adœke tshe
kpa mbœrœ anga œrœnœ a ́ tshe mbœrœ ɓalima
fœ œne asœmœ. 9 Pilato gi fœ endje adœke: «'E
yindœ nœ adœkemœ za awa fœ gbozu nœ Ayuda
dœ ́ tshe gu da ye a?» 10 Mbœrœ tshe wu lima
sœnœ adœke agbozu tshapa anganga Ndjabanœ
mbœrœ úkú ga tœ Yisu yeka a ́ na dœ she fœ œne
asœmœ. 11Agbozu tshapa anganga Ndjabanœ bɨlɨ
azu ndjoro kœyu Pilato adœke endje za awa fœ
Barabase adœke tshe gu da ye. 12 Pilato kpa yu
endje adœke: «Mœmbœrœ gaɗe dœ uzu a ́ 'e e she
adœke gbozugo nœ Ayuda a?» 13 Endje ta rawa
kɔkɔ adœke: «Wo she ɓa pa kurushi!» 14 Pilato gi
fœ endje adœke: «Œrœ gaɗe dá tshe mbœrœ a?»
Endje kpa ve rawa tœ ɔgbɔnœ adœke: «Wo she ɓa
pa kurushi!» 15 Pilato vwara Barabase tœ kœza
yanga fœ azu, œ za Yisu adœke endje ɓi she dœ
ndjapa, œ za she ga tshakane endje adœke endje
wo she ɓa pa kurushi.



MARKE 15:16 lxvii MARKE 15:27

Aturugumɔ Yisu
(Wu ɓa tœMat 27.27-31; Yow 19.2-3)

16 Aturugu li dœ Yisu ga lœ gbagba anda nœ
gbozugonœ,œe tœendje parakɔkɔ. 17Endje verœ
yɔgbɔdɔ odoro lœba ga tœ ye, œ verœ kpoto ishi
ga tœ kumu ye. 18 Manda nœ, endje tetœ kœmɔ
she adœke: «Abala, gbozugo nœ Ayuda!» 19 Endje
sɔ kumu ye dœ adja wara, œ tu ngusha ga tœ ye,
yé œ ká kœgote dœ pe kœtra kumu endje ga atɨ
ga tshatshu ye. 20Manda kœmɔ she, endje sɔ lima
odoro lœbanœ a ́ endje verœ ga tœ ye yeka a ́ kpa
verœadja lœbanœyega tœye, a ́ to shewuta tœnœ
ndœ kœwo she.

Kœɓi Yisu ga pa kurushi
(Wu ɓa tœ Mat 27.33-44; Luk 23.36-43; Yow

19.16-24)
21Anga uzu bale, ɨ'ɨrɨ ye kœdœ Shimu, uzu tsha-

lakpɨ Sirene, aba kœzuAlekezandre dœ pe Rufusi,
to lima ɓa lœ kɨndɨ a ́ sœ kœgu dœ awanœ asœmœ.
Aturugu za she dœ ɔgbɔ a ́ pa adœke tshe za áta ́
kurushinœ tœ Yisu. 22 Endje to Yisu natœnœ ɓa
tœ osho a ́ ɨ'ɨrɨnœ kœdœ Gologota, áda ́nœ adœke:
«Osho gbayashi kɔrɔ.» 23 Endje sú vinu a ́ ndje
ngbɔɓa dœ shundɔɗɔ ɔyɔ, œ za fœ Yisu adœke
tshe ndjo kashe tshe vwaratœ ye tœkœndjo tœnœ.
24Endjekurushegapakurushi,œ tawukapa lœba
nœ ye tœ kœwu adœke uzu dœ uzuœ gbɔœneketa.

25 Endje ɓi she ga pa kurushi lima dœ ada ɔlɔ
mindu dœ vana. 26 Endje su áda ́ kœwo she lima
ga pa tsheporo ɔyɔ adœke: «Gbozugo nœ Ayuda».
27 Endje kpa kuru anga aayi angba bisha ga pa
kurushi ga ɨndɨrɨ tœ ye, anga ga pa kuni, anga ga

pa gele ye. [ 28Ataa, œ mbœrœtœ endje dœmara
a ́ endje sú lima alambeti adœke: «Endjedɨ lima she
ga ugurutœ aayi angba.»]

29 Azu a ́ ndje sœ lima kœvwanga tœ awa tɔ
kpœtœmœ sœ kœgu she, kœvwi kumu endje kœpa
pe adœke: «Ha, ɓœ pa lima adœke ɓœ ndɨ tshelœ
egerœ zamɨtɨ anda Tepelo a ́ kpa mɔ tshandœnœ
manda olo votɔ, 30ɓœshe tœ zœdœ tœ zœœ jerœ
pa kurushinœ ga atɨ nene a?» 31 Awa bale, ag-
boro agbozu tshapa anganga Ndjabanœ dœ aayi
kœyisœawa akwanœmɔ tœ endje ugurutœ endje
a ́ pa adœke: «Tshe she lima anga azu, tshe sheshe
tœ ye dœ tœ ye nene a! 32 Masiya, Gbozu nœ
Israyele, tshe jerœ pa kurushinœ yeka a ́ a kœwu
a ́ kœyindœ nœ.» Ayi angba a ́ endje kuru ndje
endje lima dœ she ga pa kurushi fa ndje tœ endje
kpœtœtœkœgu she.

Kuzu Yisu
(Wu ɓa tœ Mat 27.45-56; Luk 23.44-49; Yow

19.28-30)
33Dœkakpi ɔlɔ, oshowu kporokoto pa ɔshɔ djigi

œrrr ga tœ ada ɔlɔ votɔmanda kakpi ɔlɔ. 34Kœwuta
ga tœada ɔlɔnœasœmœ, Yisu tá ɔgbɔ rawa adœke:
«Eloyi, Eloyii, lema sabakatani?» Œ yindœ kœpa
adœke: «Ndjaba nœ mœ, Ndjaba nœ mœ, mbœrœ
gaɗe a ́ ɓœkatœmœ tɨ a?»

35 Anga azu á endje lœ lima kpœtœmœ pa
adœke: «'E dji kane, tshe sœ tœ kœ'e Eliya!»
36 Anga uzu kpa œ nduru ndɔhɔrɔ gala ikpi vinu
a ́ vwele ga tœ kumu wara yeka á yi ga tœ ama
ye adœke tshe ndjo dœ kœpa pa adœke: «'E kaka
a wu Eliyanœ a ́ tshe na tœ kœza she ga atɨ pa

kurushinœ.» 37Kashe Yisu ta ɔgbɔ rawa trale dœ
kœtshu she.

38 Yé egerœ lœba a ́ endje du ɓa sœnda Tepelo
suru tshelœtœ ye bisha kœto ɓa lafo kpa ga atɨ.
39 Gbozu tshapa aturugu a ́ tshe sœ lima ɓa utshu
ye wu mara kuzu a ́ Yisu tshu, á pa adœke: «Adja
uzu asœ kœdœGbolo nœNdjaba.»

40Anga ayashe ka lima zara a ́ lœ kœtondœosho,
ugurutœendjeMareyauzuMagadala, dœMareya
ayi aya Jake œdœ Joze, dœ pe Salome. 41Endje sœ
lima kœna manda ye tœ kœmbœrœ akwa fœ she
lɔkɔ á tshe sœ lima ɓa lœGalilayi. Anga azundjoro
a ́ endje ɔ lima dœ she ga lœ Yerusaleme lœ ndje
lima kpœtœmœ.

Kœshi Yisu
(Wu ɓa tœ Mat 27.57-61; Luk 23.50-56; Yow

19.38-42)
42-43 Dœ adɨla, ɓata tœnœ kœdœ lɔkɔ sabata,

Yozefu uzu tshelœ Arimateyo na ga ndœ Pilato.
Tshe kœdœ lima ndje anga uzu ugurutœ agboro
ayi kœwa ngbanganœ, a ́ tshe sœ ndje lima dœ
gbetshelœ nœ Ogo gbozu nœ Ndjaba. Tshe ru tœ
lɔsu ye a ́na kœyu she a ́ kœza oko Yisu a ́ kœshi. 44Œ
za awa fœ Pilato kœdji adœke Yisu tshu. Tshe e
gbozu tshapaaturugunœa ́yu sheadœkeYisu tshu
ataœndœnœdɨyea? 45Mandakœdjigbozu tshapa
aturugunœ, tshe za awa fœ Yozefu kœza oko Yisu.
46Yozefuyɔ lœbakuzu,œ ɨ she tœkurushi,œvwele
she dœ lœba akuzunœ, a ́ za she ga lœ udu tshelœ
badja bale a ́ tshe yɔ. Yé a ́ vwɨrɨ egerœ tame ga
pa ogoro kudunœ. 47 Mareya uzu Magadala dœ
Mareya ayi Joze ka ́ lima kœwu osho á endje za oko
Yisu ga tœnœ.

16
Yisu she lœ akuzu
(Wu ɓa tœMat 28.1-8; Luk 24.1-12; Yow20.1-10)

1 Olo sabata ro ye, Mareya uzu Magadala dœ
Mareya ayi Yakobo dœ Salome yɔ yombo kœna
kœdja dœ oko Yisu. 2 Pe dœ amazɨ tuu dœ ɔlɔ
yenga, a ́ sœ adœke ɔlɔmbœrœœsœ kœwuta tœnœ
a ́ endje ro ga pa udu. 3 Endje sœ lima kœpulœma
endje natœnœ adœke: «Œɗe dá vwɨrɨ tame tœ
manda udunœ fœ azœ a?» 4Kœmesho ataa, endje
wu adœke endje vwɨrɨ ɓamama egerœ tamenœpa
udu ga ɨndɨrɨ nœ. 5Kœli ga lœ udu, endje wu anga
gbolo yakoshe, tshe sœ ga pa kuni endje a ́ verœ
yɔgbɔdɔ lœba tœ imbinœ, awa za endje.

6 Kashe tshe pa fœ endje adœke: «Awa zaza 'e
nene. 'E sœkœparaYisuuzuNazaretea ́endjekuru
kpœke shegapakurushi. Tshe shéye, tshe sœsœpe
kpœke nene. 'E wu uwu oshonœ a ́ endje shi she
tœnœ. 7 Yé 'e gu œ pandœ nœ fœ ayambarœ nœ
ye œdœ pe Petro adœke: “Tshe ro utshu 'e ga lœ
Galilayi da ye, 'e wu she ɓa zœ ɓata á tshe pa lima
fœ 'e.”» 8 Endje wuta katsha lœ udunœ, œ za ɔrɔ
kpagu tœnœyéuvuru endje yu. Endje papa o'o fœ
uzu bale nenembœrœawa li lima tœ endje ye.

Yisumatœ yemanda kuzu ye
(Wu ɓa tœMat 28.9-10; Yow 20.11-18)

9Yisu she dœ amazɨ nœ ali olo lœ pɔsɔ, œ matœ
ye utshu nœ fœMareya uzu Magadala á tshe gɔrɔ
lima ekpe ɨshirɨmindu dœ bisha (7) pa ye. 10Tshe
guœ pandœ nœ fœ azu a ́ tshe sœ lima sœnda bale
dœ ɨkɨ œdœ ngola lœ ala endje dœ she. 11 Kashe,

kœdjiadœkeYisusœdœsoroyéœnewushedœala
œne tako, endje yiyi lima ndœ nœ ga tœ ye nene.

12Mangbanœ, tshematœye fœangaangaendje
bisha lœguru tœ endje a ́ ndje sœ lima kœro ga
lœ anga ogonœ. 13 Anga endje asœmœ gu œ kpa
pandœ nœ fœ endje. Ata gbaa, endje yiyi lima
ndœ nœ nene.

Yisu matœ ye fœ ayambarœ nœ ye ndjokpa dœ
bale

(Wu ɓa tœ Mat 28.16-20; Luk 24.36-40; Yow
20.19-23; Akw 1.6-8)

14 Manda nœ kɔ, Yisu kpa matœ ye fœ ayam-
barœ nœ ye ndjokpa dœ bale, ɔlɔ a ́ endje sœ
lima awa bale pa ndaba tœ kœzɨ œrœ. Yé tshe
bala endjembœrœupu sharapuœdœpe ɔgbɔ lɔsu
nœ endje, mbœrœ adœke endje yiyi lima ndœ
kœyindœ o'o ama azu a ́ endje pa lima adœke œne
wu she dœ soro nene. 15 Tshe za o'o fœ endje
adœke: «'E na djelœ ogo kɔ, œ pandœ Ɔtshɔ O'o
fœ azu kɔ. 16Uzu á tshe kœyindœ nœ, yé a ́ kœgbɔ
batisimu, tshe gbɔ soro. Kashe uzu tsheneke á
tshe kœyiyindœ nœ nene, Ndjaba œ wa bala ɔgbɔ
ngbanga ga tœ ye. 17 Azu neke a ́ endje kœyindœ
nœ, endje mbœrœ mara œrœ nœ asœke: Endje
gɔrɔ ekpe ɨshirɨ dœ ɨ'ɨrɨ mœ, endje pa tafo o'o
ama ogo, 18 a ́ kœsœ adœke endje tepa ayakoro too
adœke endje ndjo ekpe ɔyɔ, œrœ bale œ mbœrœ
tœendje nene. Endje to kane endje ga pa ayi koɓa,
yé endje she.»

Yisu ɔ ga lafo
(Wu ɓa tœ Luk 24.50-53; Akw 1.9-11)

19Mandakœzao'o fœendje, GbozuYisu ɔga lafo,
yé a ́ sœ ga atɨ ga pa kuni Ndjaba. 20Ayambarœnœ
na lima kœpandœ o'onœ tœ osho kɔ. Gbozu Yisu
mbœrœ lima akwa dœ endje awa bale. Tshe
yi lima œsœ mara œrœ kɔ a ́ li adœke endje
kœmbœrœ yeka a ́ kœma adœke o'onœ a ́ endje pa
kœdœokporo o'o.

